
 
AZƏRBAYCAN 2012 İNSAN HÜQÜQLARI ÜZRƏ HESABAT 

 
QISA İCMAL   
  
Konstitusiyaya əsasən Azərbaycan prezident üsuli-idarəsi olan respublikadır. 
Qanunvericilik səlahiyyəti Milli Məclisə (Parlament) məxsusdur. Faktiki olaraq prezident 
hökumətin icraedici, qanunvericilik və məhkəmə qanadları üzərində üstünlük təşkil 
etmişdir. 2010-cu ildə Milli Məclisə keçirilmiş seçkilər Avropada Təhlükəsizlik və 
Əməkdaşlıq Təşkilatının (ATƏT) demokratik seçkilərlə əlaqədar müəyyən etdiyi bir sıra 
əsas standartlara cavab verməmişdir. 50-dən çox siyasi partiyanın olmasına baxmayaraq 
prezidentin rəhbərlik etdiyi Yeni Azərbaycan Partiyası siyasi sistemdə üstünlük təşkil 
etmişdir. Ermənistanın dəstəyi ilə separatçılar Azərbaycanın Dağlıq Qarabağ bölgəsi və 
onun ətrafındakı yeddi rayonun üzərində nəzarəti davam etdirmişlər. Dağlıq Qarabağın 
yekun statusu Rusiya, Fransa və Amerika Birləşmiş Ştatların həmsədrlik etdikləri 
ATƏT-in Minsk Qrupu vasitəsilə aparılan beynəlxalq vasitəçilik prosesinin mövzusu 
olaraq qalmışdır.   
 
İl ərzində insan haqları sahəsindəki ən mühüm problemlər aşağıdakılar olmuşdur: 
 
1. İfadə azadlığının məhdudlaşdırılması, o cümlədən internet və internetdən kənarda 
fəaliyyətdən göstərən jurnalistlər, insan haqlarının müdafiəçiləri və demokratik fəallara 
qarşı hədələmə, həbs və gücdən istifadə;   
 
2. Sərbəst toplaşma azadlığının məhdudlaşdırılması. Yaz mövsümündə hökumət tərəfindən 
üç dinc etiraz aksiyasının keçirilməsinə və 2011-ci ilin yazında etirazlarda iştirak 
etdiklərinə görə həbs olunanların hamısının azadlığa buraxılmasına baxmayaraq, hökumət 
icazəli nümayişlərin keçirilməsi məkanını Bakının mərkəzindən kənar ərazilərlə 
məhdudlaşdırmışdır, bir qayda olaraq digər dinc siyasi aksiyaların keçirilməsi 
müraciətlərini rədd etmiş, icazəsiz aksiyaları güc yolu ilə dağıtmış və çox vaxt 
nümayişçiləri saxlamışdır;       
 
3. Məhkəmənin ədalətsiz icra fəaliyyəti, o cümlədən əsassız həbs və saxlama hallarının 
davam etməsi barədə məlumatlar, siyasi motivli həbslər, lazımı hüquqi prosedurlara əməl 
olunmaması, icraedici qanadın məhkəmə üzərində təsiri və istintaq təcridxanasında uzun 
müddət saxlama. Hakimiyyət orqanları mülkiyyət hüquqları ilə əlaqədar olaraq lazımı 
hüquqi prosedurları təmin etməmişlər, bu isə mülkiyyət sahiblərinin evlərindən zorla 
çıxarılması, dövlətin şəxsi əmlakı məcburi özgəninkiləşdirmək hüququndan istifadə 
əsasında binaların sökülməsi və dövlət tərəfindən alınan əmlaka qeyri-adekvat təzminatın 
ödənilməsi ilə nəticələnmişdir.           
 



İl ərzində məlumat verilən digər insan haqları problemlərinə polis və yaxud hərbi 
təcridxanada saxlanılanlara qarşı işgəncə verilməsi və zorakılıq hallarının baş verməsi 
daxil olmuşdur ki, bunun nəticəsində ən azı dörd nəfər həlak olmuşdur; ağır və bəzən insan 
həyatı üçün təhlükəli olan həbsxana şəraiti; şəxsi həyatın toxunulmazlığına əsassız 
müdaxilələrin davam etməsi; qeydiyyatdan keçməmiş bəzi müsəlman və xristian 
qruplarının dini azadlıqlarının məhdudlaşdırılması; siyasi iştirakda olan çətinliklər; 
hökumətin bütün səviyyələrində olan korrupsiya, insan haqlarının müdafiəsi üzrə 
qeyri-hökumət təşkilatlarının (QHT-lər) qeydiyyatına rəsmi səviyyədə maneələrin davam 
etdirilməsi; qadınlara qarşı zorakılıq və insan alveri.     
 
İnsan haqlarının pozulması hallarına yol vermiş əksər rəsmilərin məhkəməyə cəlb 
olunması və yaxud cəzalandırılması istiqamətində hökumət addımlar atmamışdır. 
Cəzasızlıq problem olaraq qalmışdır.  
 
Bölmə 1. Şəxsiyyətin toxunulmazlığına hörmət, o cümlədən 
 
a. Həyatdan əsassız və ya qeyri-qanuni məhrumetmə  
  
İl ərzində hökumət və yaxud onun nümayəndələri tərəfindən əsassız və yaxud qeyri-qanuni 
qətllər törədilməsi barədə məlumat verilməmişdir. Buna baxmayaraq insan haqlarının 
monitorinqini həyata keçirənlər tərəfindən verilən məlumata əsasən polis və yaxud hərbi 
təcridxanada ən azı dörd nəfər həyatını itirmişdir. Məsələn, 26 iyun tarixdə Ataş Xudiyev 
Sumqayıt şəhər polis təcridxanasında olarkən vəfat etmişdir. Xudiyev polis məntəqəsinə 
onu gediş haqqını ödəməməkdə ittiham edən bir taksi sürücüsü tərəfindən gətirilmişdir. 
Polisin verdiyi məlumata əsasən Xudiyev məntəqədə ürək çatışmazlığı səbəbindən vəfat 
etmişdir. Buna baxmayaraq Xudiyevin ailəsi polisin qəddarlıq göstərdiyini bildirmiş, 
Xudiyevin bədənində qançırların və paltarında qan ləkələrinin olduğunu iddia etmişdir.           
 
Orduda zorakılıq halları geniş yayılmışdır və bəzi hallarda ölümlə nəticələnmişdir. İnsan 
haqlarının müdafiəsi üzrə yerli təşkilatların verdikləri məlumata əsasən il ərzində orduda 
ən azı 97 ölüm halı baş vermişdir ki, bunlardan 77-si döyüş tapşırığının yerinə yetirilməsi 
ilə bağlı olmamışdır, o cümlədən 11 nəfər əsgər öz əsgər yoldaşları tərəfindən qətlə 
yetirilmiş və 19 intihar halı baş vermişdir. Zorakılıq hallarının cəzasız qalması davam 
etmişdir.    
 
Ermənistanın dəstəyi ilə separatçılar Azərbaycanın Dağlıq Qarabağ bölgəsi və digər yeddi 
rayonuna nəzarəti davam etdirmişlər. İl ərzində Dağlıq Qarabağ münaqişəsi nəticəsində hər 
iki tərəfi ayıran hərbiləşdirilmiş təmas xətti boyunca atışmalar davam etmişdir və hər iki 
tərəfdən çoxsaylı insan tələfatına səbəb olmuşdur. Təmas xəttində mülki şəxslər arasında 
baş vermiş tələfatlarla bağlı rəqəmlər təqdim edilməmişdir. Dağlıq Qarabağın yekun 
statusu Rusiya, Fransa və Birləşmiş Ştatların həmsədrlik etdikləri ATƏT-in Minsk Qrupu 



vasitəsilə aparılan beynəlxalq vasitəçilik prosesinin mövzusu olaraq qalmışdır.      
 
b. İtkin düşmə  
  
İl ərzində siyasi motivlərə söykənən itkin düşmə hallarının baş verməsi barədə məlumat 
verilməmişdir.   
 
Əsir və İtkin Düşmüş, Girov Götürülmüş Vətəndaşlarla Əlaqədar Dövlət Komissiyasının 
verdiyi məlumata əsasən Dağlıq Qarabağ münaqişəsi nəticəsində 4,031 nəfər Azərbaycan 
vətəndaşı itkin düşmüş şəxslər siyahısına daxil edilmişdir. Komitənin verdiyi digər 
məlumata əsasən üç nəfər Ermənistan hərbçisi və bir nəfər mülki şəxs Azərbaycan ərazisini 
tərk etmişdir. BMT-in Qaçqınlar üzrə Ali Komissarlığının (UNHCR) yerli nümayəndəliyi 
qeyd olunan üç nəfər hərbçini üçüncü ölkəyə yola salmışdır və Beynəlxalq Qırmızı Xaç 
Komitəsi (BQXK) isə mülki şəxslərin Ermənistana qayıtmasını təmin etmişdir. Dövlət 
Komitəsi eyni zamanda BQXK-in vasitəçiliyi ilə bir nəfər Azərbaycan əsgərinin geri 
qaytarıldığı barədə məlumat vermişdir. 
 
BQXK Dağlıq Qarabağ münaqişəsi nəticəsində itkin düşmüş şəxslərin işinin 
araşdırılmasını davam etdirmişdir və hökumətlə birlikdə itkin düşmüş şəxslərin vahid 
siyahısının hazırlanması üzərində çalışmışdır. İlin sonunda qohumları tərəfindən BQXK-nə 
axtarış üçün edilmiş müraciətlərə əsasən Dağlıq Qarabağ münaqişəsi nəticəsində 4627 
nəfərin taleyi naməlum olaraq qalmışdır və BQXK-in Azərbaycandakı nümayəndəliyi 
tərəfindən Dağlıq Qarabağ da daxil olmaqla 4220 hal nəzərdən keçirilir.     
 
BQXK hərbi və mülki əsirlərə kömək göstərilməsini davam etdirmişdir və il ərzində 
onların beynəlxalq humanitar hüquq əsasında müdafiə olunmalarını təmin etmək məqsədilə 
hər ay onlara baş çəkmişdir. BQXK hərbi və mülki əsirlər və onların ailələri arasında 
Qırmızı Xaç vasitəsilə müntəzəm məlumat mübadiləsini təmin etmişdir və onlara əlaqəni 
bərpa etməyə və bir-birlərindən xəbər tutmağa yardım göstərmişdir. Hökumətin verdiyi 
məlumata əsasən BQXK bir nəfər mülki əsirin vətənə qaytarılmasına kömək etmişdir.    
 

c. İşgəncə və digər qəddar, qeyri-insani yaxud ləyaqəti alçaldan davranış yaxud cəza  
 

Konstitusiya və cinayət məcəlləsi bu cür əməlləri qadağan edir və 10 ilədək azadlıqdan 
məhrumetmə cəzasını nəzərdə tutur. 22 may tarixdə parlament, konstitusiyanın 
müddəalarının icrası və saxlanılanlara qarşı etik rəftarın təmin olunması məqsədilə qanun 
qəbul etmişdir. Buna baxmayaraq, insan haqlarının yerli müşahidəçilərinin verdikləri 
məlumata əsasən 2011-ci ildə baş vermiş 136 hal ilə müqayisədə il ərzində təcridxanada 
saxlanılan 141 nəfər təhlükəsizlik qüvvələri tərəfindən zorakılığa məruz qalmışdır (o 



cümlədən işgəncə halının baş verdiyi haqda bir sıra məlumatlar daxil olmuşdur). 
Məlumatlara əsasən bu cür pis rəftar hallarının əksəriyyəti saxlanılan şəxslər polis 
məntəqələrində olduqları müddətdə baş vermişdir və zorakılıq halları istintaq 
təcridxanalarına aparıldıqdan sonra dayandırılmışdır. Cəzasızlıq problem olaraq qalmışdır. 
Verilən məlumatlara əsasən pis rəftar olunduqlarını iddia edən saxlanılanların müstəqil 
məhkəmə tibbi ekspertizasına cəlb olunmasına qarşı dövlət orqanları de-fakto qadağa 
qoymuşdur və onların vəkillə təmin olunmalarını yubatmışdır.    
           
8 iyun tarixdə qanunsuz odlu silah saxlamaq və gəzdirməkdə ittiham edilərək həbs olunan 
İlham Əmiraslanov, Sabirabad polisinin onu günahını boynuna alması və hökuməti 
daşqınlardan əziyyət çəkmiş vətəndaşlara ayrılmış vəsaiti mənimsəməkdə ittiham edən 
“Kür” vətəndaş cəmiyyəti qrupundakı fəaliyyətindən imtina etməsi üçün dəfələrlə 
döydüyünü iddia etmişdir. Döyüldükdən sonra Əmiraslanov qulaq pərdəsinin kəskin 
zədələnməsi və daxili orqanlarında ağrıların baş verməsi səbəbindən Ədliyyə Nazirliyi, 
Baş Prokurorluq və tibbi yardım üçün Ombudsman Aparatına müraciət etmişdir. 9 və 28 
iyun tarixlərdə Ədliyyə Nazirliyinin həkimləri onu müayinə etmiş və onun döyülmədiyini 
və qulaq pərdəsinin deşilmədiyini bəyan etmişlər. Yerli medianın verdiyi məlumata əsasən 
Məhkəmə Tibbi Ekspertiza Birliyinin həkimləri Əmiraslanovu 27 iyul tarixdə müayinə 
etmiş və onda qulaq pərdəsinin deşilməsi halının baş verdiyini bildirmişlər. 1 avqust 
tarixdə Baş Prokurorluq qulaq pərdəsinin deşilməsi halını təsdiq etmiş, lakin bunun uşaqlıq 
dövründən baş verən xroniki xəstəlik üzündən baş verdiyini bildirmişdir.            
 
Yerli müşahidəçilər il ərzində hərbi hissələrdə hədələmə və pis rəftar, o cümlədən fiziki və 
cinsi zorakılıq hallarının geniş yayılması barədə məlumatlar vermişlər. Məsələn, 31 iyul 
tarixdə Müdafiə Nazirliyi iddia etmişdir ki, 19 yaşlı əsgər İsmayıl İbayev xidməti növbədə 
olarkən özünü güllələmişdir, lakin buna baxmayaraq İbayevin ailəsi onun bədənində fiziki 
zorakılıq əlamətlərinin, siqaret kötüklərinin yanıqları və qançırların olduğunu iddia 
etmişdir. Hərbi Prokurorluq işlə bağlı rəsmi istintaqa başlamışdır.    
 
Həbsxana və müvəqqəti saxlama təcridxanalarının şəraiti 
 
Əksər məhbuslar bəziləri həyat üçün təhlükəli olmaqla həbsxanalarda ağır şəraitlə 
üzləşmişlər. Hökumət tərəfindən yeni müəssisələrin inşası davam etdirilsə də, əksər 
məhbuslar Sovet dövründən qalmış və beynəlxalq standartlara cavab verməyən 
müəssisələrdə saxlanılmışlar. Çox sayda məhbusun bir yerdə saxlanılması, qeyri-adekvat 
qidalanma, istilik və ventilyasiya sisteminin olmaması və zəif tibbi xidmət göstərilməsi, 
bəzi həbsxanalarda yoluxucu xəstəliklərin yayılmasına səbəb olmuşdur. Əksər 
həbsxanalarda və müvəqqəti saxlama təcridxanalarında içməli su təmin edilmişdir.           
 
Fiziki şərait: Həbsxanalarda olan məhbusların sayı təxminən 20,000 nəfər təşkil etmişdir. 



Bunlardan 13.5 faizi istintaq təcridxanalarında olmuşlar və 2.3 faizi qadın məhbuslardan 
ibarət olmuşdur. Dövlət orqanları istintaq təcridxanalarında kişi və qadınları bir yerdə 
saxlamış, lakin məhkum edildikdən sonra qadınlar ayrıca həbsxanalara yerləşdirilmişlər. 
Yerli QHT müşahidəçilərinin verdikləri məlumata əsasən qadın məhbuslar kişi 
məhbuslardan daha yaxşı şəraitdə saxlanılmışlar, onların saxlanma şəraiti daha tez-tez 
monitorinq edilmiş, treninq və digər fəaliyyətlərə olan çıxış imkanları daha çox olmuşdur. 
Yetkinlik yaşına çatmayanların da ayrıca müəssisələrdə saxlanılması nəzərdə tutulsa da, 
beynəlxalq müşahidəçilər bəzi uşaqların yaşlılarla bir yerdə saxlanılmasını müşahidə 
etmişlər.        

Dövlət orqanları məhbusların fiziki hərəkətlər etmələrinə, eləcə də vəkilləri və ailə üzvləri 
ilə görüşlərə məhdudiyyətlər qoymuşdur. Məhbusların işləmələri və ya təlimlərdə iştirak 
etmələri üçün çox az sayda imkanlar olmuşdur. Keçmiş məhbusların bildirdiyinə əsəsən 
gözətçilər məhbusları döyməklə və ya izolyatorlarda saxlamaqla cəzalandırmışlar. Yerli və 
beynəlxalq müşahidəçilər Qobustan Qapalı Həbsxanasındakı şəraitin pis olması barədə 
məlumatları təqdim etməyə davam etmişlər.   
   

Ədliyyə Nazirliyinin verdiyi məlumata əsasən 2011-ci ildə baş vermiş 113 ölüm halı ilə 
müqayisədə il ərzində 111 nəfər həbsdə olarkən həyatını itirmişdir. Nazirliyin məlumatına 
əsasən ölüm hallarından 84-ü tibbi müalicə müəssisələrində baş vermişdir və buna tibbi 
şərait səbəb olmuşdur. Nazirliyin verdiyi məlumata əsasən 621 məhbus vərəm 
xəstəliyindən müalicə olunmuşdur ki, 2011-ci ildə bu göstərici 746 nəfər təşkil etmişdir. 
Xərçəng və ürək xəstəliklərindən sonra həbsxanalarda baş verən ölüm hallarının aparıcı 
səbəbi vərəm xəstəliyi olaraq qalmışdır.      
 
Daxili İşlər Nazirliyi istintaq təcridxanalarında baş vermiş üç ölüm halı barədə məlumat 
vermişdir. Ölüm hallarından birinin intihar olduğu və digər iki halın isə təbii səbəblərdən 
baş verdiyi bildirilmişdir.  
 
İdarəçilik: Həbsxanalarda uçot fəaliyyətinin kifayət qədər həyata keçirildiyi görünür. 
Məhbusların ailə üzvləri ilə görüşmək imkanı olmuş və onlara dini ayinlərə əməl etməyə 
icazə verilmişdir. Əksər məhbuslar hər hansı senzura olmadan məhkəmə orqanlarına və 
Ombudsman Aparatına şikayətlə müraciət edə bildiklərini bildirsələr də, yerli QHT-lərin 
məlumatına əsasən ciddi rejimli həbsxanalarda saxlanılan bəzi məhbuslar bu cür şikayət 
müraciətlərini təqdim etməkdə çətinliklə üzləşmişlər. Həbsxana rəhbərliyi müntəzəm 
olaraq məhbusların yazışmalarını oxumuşlar. İnsan haqları üzrə yerli ombudsmana insan 
haqları ilə bağlı müxtəlif şikayətlər daxil olmuşdur, o cümlədən məhbuslar tərəfindən. 
Ombudsman Aparatı şikayətlərin araşdırılması məqsədilə müntəzəm səfərlər edildiyini və 
araşdırmaların aparıldığını bildirsə də, QHT-lər məhbusların şikayətlərinə hərtərəfli 
qaydada baxılmasında marağın olmadığını bildirmişlər.            



 

Monitorinq: Hökumət beynəlxalq və yerli humanitar və insan haqlarının müdafiəsi 
qruplarının, o cümlədən BQXK, Avropa Şurasının İşgəncələrin Qarşısının Alınması üzrə 
Komitəsinin (AŞİQAK), ATƏT, Avropa İttifaqının (üzv ölkələrin bəzilərinin səfirlik 
nümayəndələrinin müşayiəti ilə) və İşgəncələrə Qarşı Azərbaycan Komitəsinin bəzi 
həbsxanalara səfərlər etməsinə icazə vermişdir. Ədliyyə Nazirliyi İşgəncələrə Qarşı 
Azərbaycan Komitəsindən nazirliyin tabeçiliyində olan müəssisələrə səfər etməzdən öncə 
bildiriş əldə etməyi tələb etmişdir, lakin Daxili İşlər Nazirliyi öz tabeçiliyində olan istintaq 
təcridxanalarına komitənin dərhal səfər etməsinə icazə verməyə davam etmişdir. 
Ümumilikdə BQXK-nə Dağlıq Qarabağ münaqişəsi ilə əlaqədar saxlanılmış hərbi və mülki 
əsirlər, eləcə də Ədliyyə Nazirliyi, Daxili İşlər Nazirliyi və Milli Təhlükəsizlik Nazirliyinin 
tabeçiliyində olan müəssisələrdə saxlanılan şəxslərlə görüşməyə icazə verilmişdir.        
 

İctimai Komitə kimi tanınan, hökumət və insan haqlarının müdafiəsi qruplarının birgə 
təmsil olunduqları həbsxanaların monitorinqi qrupu həbsxanalara səfər etmək imkanı əldə 
etmişdir, lakin bu, yalnız Pentensiar Xidmətə əvvəlcədən məlumat verməklə mümkün 
olmuşdur. Bununla belə, il ərzində verilən məlumatlara əsasən bəzi hallarda qrup üzvləri 
hətta əvvəlcədən məlumat versələr də, həbsxanalara səfər etməkdə çətinlik çəkmişlər. 
Bütün bunlara baxmayaraq Komitəyə müraciət etdiyi səfərlərin əksəriyyətini həyata 
keçirməyə icazə verilmişdir: 17 monitorinq səfəri zamanı 310 məhbusla görüş baş 
tutmuşdur. 
 

Təkmilləşdirmə: BQXK-nə əsasən hökumət yeni müəssisələr inşa etdirməklə və mövcud 
təcridxanaların müasirləşdirilməsini həyata keçirməklə təcridxanaların şəraitinin 
yaxşılaşdırılması istiqamətində mühüm addımlar atmışdır. İl ərzində Ədliyyə Nazirliyi 
BQXK tərəfindən başlanılmış təcridxanalarda vərəm xəstəliyinə qarşı mübarizə 
kampaniyasının həyata keçirilməsini öz üzərinə götürmüşdür və mütəxəssislər tərəfindən 
bu proqram regionda nümunəvi fəaliyyət kimi nəzərdən keçirilmişdir. Daxili İşlər Nazirliyi 
tərəfindən verilən məlumata əsasən üç yeni istintaq təcridxanasının açılışı olmuşdur və 18 
müəssisədə təmir işləri görülmüşdür. Ədliyyə Nazirliyinin verdiyi məlumata əsasən il 
ərzində nazirlik tərəfindən 19 müəssisənin rekonstruksiyası həyata keçirilmiş və yaxud 
davam etdirilmişdir, eləcə də Gəncə, Lənkəran və Bakıda yerləşən altı həbsxanada iri 
miqyaslı təmir-bərpa işləri aparılmışdır. Şəkidəki qarışıq rejimli pentensiar müəssisənin 
inşası başa çatmışdır.           
   
d. Əsassız həbs və yaxud saxlama   



  

Əsassız həbs və ya saxlama qanunla qadağan olunsa da, təcrübədə hökumət ümumilikdə bu 
qadağalara əməl etməmiş və cəzasızlıq problem olaraq qalmışdır.   
 
Polis və təhlükəsizlik aparatının rolu  
 

Daxili İşlər və Milli Təhlükəsizlik Nazirlikləri daxili təhlükəsizliyin təmin olunmasına 
cavabdehdirlər və birbaşa prezidentə tabedirlər. Daxili İşlər Nazirliyi yerli polis 
qüvvələrinə nəzarət edir və yerli mülki müdafiə qoşunları nazirliyin tabeçiliyindədir. Milli 
Təhlükəsizlik Nazirliyinin özünün ayrıca daxili təhlükəsizlik qüvvələri vardır.   
 
Polisin kütlə ilə rəftar taktikası il ərzində bir-birindən fərqli olmuşdur. May ayında 
keçirilmiş Avroviziya mahnı müsabiqəsinə yaxın ərəfədə baş tutan etirazlarda bəzi hallarda 
polis həddindən artıq çox gücdən istifadə etmişdir. Bununla belə, beynəlxalq 
müşahidəçilərin verdikləri məlumata əsasən il ərzində keçirilmiş digər etirazlara cavab 
olaraq polis daha ölçülmüş və mütənasib taktikadan istifadə etmişdir, belə ki, bu hal 20 
oktyabr, 2 və 17 noyabr və 10 dekabr tarixlərdə Bakı şəhərində keçirilmiş antikorrupsiya 
etiraz aksiyaları zamanı müşahidə edilmişdir.       
 
Təhlükəsizlik qüvvələri ümumilikdə cəzasız hərəkət edə bilsələr də, hökumət il ərzində 
Daxili İşlər Nazirliyinin 255 əməkdaşına qarşı tədbir görüldüyünü bildirmişdir. Nazirliyin 
verdiyi digər məlumata əsasən vətəndaşların hüquqlarını pozduqlarına görə nazirliyin 177 
nəfər əməkdaşına qarşı intizam xarakterli cəzalandırma tədbirləri görülmüşdür. 
 
Ədliyyə Nazirliyinin məlumatına əsasən il ərzində nazirliyin 460 nəfər işçisi vətəndaşların 
qanuni hüquqlarını pozduqlarına görə tənbeh edilmişdir. Nazirlik üç əməkdaşını 
vəzifəsindən xaric etmiş, qanunsuz əməllərə görə digər iki hal üzrə istintaq aparılması üçün 
Baş Prokurorluğa müraciət etmiş və 12 nəfər işçinin vəzifəsi dəyişdirilmişdir.     
 
Həbs prosedurları və saxlama yerində rəftar  
  
Qanuna əsasən saxlanılan, həbs edilən və ya hər hansı cinayətdə ittiham olunan şəxslərə 
onların hüquqları, həbs olunmalarının səbəbi dərhal izah edilməli və müvafiq hüquqi 
proseslə təmin olunmalıdırlar. Təcrübədə hökumət bu müddəalara hər zaman əməl 
etməmişdir.    
 
Qanunda polisə həbs orderi olmadan hər hansı şəxsi 48 saat ərzində saxlamağa və 
dindirməyə icazə verilir. Buna baxmayaraq həbs orderi olmadan polis, vətəndaşları bir 
neçə gün saxlamışdır. Hüquqşünasların bildirdiyinə görə digər hallarda hakimlər həbs 



orderini saxlanma halı baş verdikdən sonra vermişlər. Saxlanılan şəxslərin onlara qarşı irəli 
sürülən ittihamlar barəsində dərhal məlumatlandırılmadığı hallar barədə məlumat 
verilməmişdir, lakin bir neçə halda ittihamlar sonradan kəskin şəkildə dəyişdirilmişdir. 
Diqqət çəkmiş bir misalda, 21 iyun tarixdə Nizami Rayon Məhkəməsi “Tolışi-Sado” 
qəzetinin baş redaktoru Hilal Məmmədovu narkotik maddə saxlamaqda ittiham edərək 
barəsində üç ay həbs cəzası çıxarmışdır. Müşahidəçilərin siyasi motivlərə söykənən addım 
adlandırdıqları həbs qətimkan tədbirindən 15 gün sonra, polis Məmmədova qarşı irəli 
sürülmüş ittihamları dəyişərək onu vətənə xəyanət, milli, irqi və dini zəmində nifrət 
yaratmaqda və etnik ayrı-seçkilikdə ittiham etmişdir. İlin sonunda hakimiyyət orqanları 
Məmmədovun istintaq təcridxanasında saxlanılmasını davam etdirmişlər.             
 
Qanuna əsasən hər bir şəxsin saxlanıldığı andan etibarən vəkillə təmin olunmaq hüququ 
vardır. Təcrübədə vəkil ilə təmin olunma, xüsusilə Bakı şəhərindən kənarda aşağı 
səviyyədə olmuşdur. Qanunla buna hüquqları olsa da, çox vaxt saxlanılan imkansız 
şəxslərin bu hüquqları təmin edilməmişdir. Ailə üzvlərinin verdikləri məlumata əsasən 
dövlət orqanları bəzi hallarda onların ailələri ilə görüşmələrini, xüsusilə istintaq 
təcridxanalarında məhdudlaşdırmışlar və müəyyən hallarda saxlanılan şəxslər barəsində 
informasiyanı gizlətmişlər. Bəzən ailə üzvlərinin saxlanılan qohumları barəsində hər hansı 
məlumat əldə etmələri bir neçə gün çəkmişdir. 
 
Siyasi cəhətdən həssas olan şübhəli şəxslər bəzən polis təcridxanasında olarkən bir neçə 
saat və yaxud bir neçə gün ətraf mühitdən təcrid olunmuş şəraitdə saxlanılmışlar. Məsələn, 
bloqqer və demokratik fəal Zaur Qurbanlı 29 sentyabr tarixdə həbs olunduqdan sonra 
Daxili İşlər Nazirliyinin Mütəşəkkil Cinayətkarlığa Qarşı Mübarizə İdarəsi tərəfindən 48 
saatdan çox yaxınları və ya müdafiəçiləri ilə hər hansı təmasa icazə verilmədən təcrid 
olunmuş vəziyyətdə saxlanılmışdır.    
 
Fərdi şəxslərin bəzən saxlanılanlara zamin durmalarına icazə verilməsinə, istintaq 
araşdırması zamanı onların azadlığa buraxılmasına nail olmalarına baxmayaraq rəsmi və 
təcrübədə tətbiq edilən zəminliyə buraxılma sistemi olmamışdır. Bundan əlavə bəzi 
hallarda dövlət orqanları istintaq mərhələsində müttəhimləri müstəqil şəkildə azad etmişlər. 
 
Əsassız həbs:  İl ərzində əsassız, çox vaxt polisə qarşı müqavimət göstərməkdə yalandan 
ittiham olunmaqla baş verən həbs halları problem olaraq qalmışdır, bu xüsusilə may ayının 
axırında keçirilmiş Avroviziya Mahnı Müsabiqəsindən əvvəlki həftələrdə və müsabiqə 
zamanı baş vermiş bir sıra dinc nümayişlər zamanı baş vermişdir. Həbs və saxlama 
qaydalarının polis tərəfindən pozulması barədə də məlumatlar verilmişdir. Xüsusilə dinc 
siyasi nümayişlər keçirməyə cəhd göstərən müxalifət partiyalarının üzvləri polis tərəfindən 
saxlanılmışdır.  
   



İstintaq təcridxanalarında uzun müddət ərzində - 18 aya qədər saxlanma halları baş 
vermişdir. Baş prokuror müntəzəm şəkildə qanunla icazə verilən məhkəmədən əvvəl ilkin 
üç aylıq saxlama müddətini istintaq başa çatana qədər sonradan bir neçə ay müddətinə 
uzatmışdır.     
 
Amnistiya

 

: 15 mart tarixdə prezident 66 nəfəri, o cümlədən demokratik fəallar olan Ruslan 
Bəşirli və Elnur İsrafilovu əfv etmişdir. 4 iyun tarixdə prezident, demokratik fəal və 
parlament seçkilərində keçmiş namizəd Bəxtiyar Hacıyevi hərbi xidmətdən yayınmaqda 
ittiham edilərək 15 ay həbsdə saxlanıldıqdan sonra əfv etmişdir. 22 iyun tarixdə prezident, 
2011-ci ilin aprel ayında keçirilmiş etiraz aksiyalarında əlaqəsi olduğuna görə həbs edilmiş 
doqquz nəfər demokratik fəalı (Arif Hacılı, Sahib Kərimov, Tural Abbaslı, Məhəmməd 
Məcidli, Əhəd Məmmədli, Zülfüqar Eyvazlı, Rüfət Hacıbəyli, Ülvi Quliyev və Babək 
Həsənov) əfv etmişdir. Müşahidəçilər bu fəalların həbsinin siyasi motivlərə söykəndiyini 
hesab etmişlər. 26 dekabr tarixdə əlavə olaraq 79 məhbus, o cümlədən Şahin Həsənli və 
Vidadi İsgəndərov əfv edilmişlər, bu şəxslər 2011-ci ilin aprelində keçirilmiş dinc 
etirazlarda həbs edilmişdilər.            

e. Ədalətli məhkəmə prosesinin aparılmasından imtina   
  
Məhkəmə hakimiyyətinin qanunla müstəqil olması nəzərdə tutulsa da, təcrübədə hakimlər 
icraedici qanaddan ayrı, müstəqil fəaliyyət göstərməmişlər. Məhkəmə sistemi 
korrupsiyalaşmış və səmərəsiz fəaliyyət göstərmişdir. Çıxarılmış hökmlər çox vaxt 
məhkəmə prosesində təqdim edilmiş dəlillərlə bağlı olmamışdır.   
 
Hakimiyyətin icraedici qanadı məhkəmə hakimiyyəti üzərində güclü təsir göstərməyə 
davam etmişdir. Hakimliyə namizədlərin imtahanını həyata keçirən Məhkəmə-Hüquq 
Şurası Ədliyyə Nazirliyinin nəzarətində olmuşdur.  
 
Etibarlı mənbələrdən verilən məlumatlara əsasən hakimlər və prokurorlar xüsusilə 
beynəlxalq müşahidəçilərə maraqlı olan məhkəmə işləri zamanı prezident 
administrasiyasından və Ədliyyə Nazirliyindən göstərişlər almışlar. Etibarlı mənbələrin 
verdikləri digər məlumatlara əsasən hakimlər müntəzəm şəkildə rüşvət almışlar. Nazirliyin 
verdiyi məlumata əsasən Məhkəmə Şurası il ərzində iki nəfər hakimi tutduğu vəzifəsindən 
azad etmiş və digər beş nəfər hakimi isə tənbeh etmişdir. 
 
Məhkəmə prosedurları  
  
Qanun dövlət, kommersiya və ya peşəkar sirlər və yaxud məxfi, şəxsi və ya ailə məsələləri 
ilə bağlı olan işlər istisna olmaqla açıq məhkəmənin keçirilməsini nəzərdə tutur. Cinayət 
işlərində təqsirsizlik prezumpsiyası, eləcə də, müttəhimin dəlilləri nəzərdən keçirmək, 
şahidlərlə üzləşdirilmək və məhkəmə prosesində sübutlar təqdim etmək hüququ, imkansız 



müttəhimlərin məhkəmə tərəfindən təsdiq edilmiş vəkillə təmin olunmaq hüququ, 
müttəhimlərin və ittihamçıların kasasiya şikayəti vermək hüquqları qanunla nəzərdə 
tutulur. Buna baxmayaraq təcrübədə bu müddəalara heç də həmişə əməl edilməmişdir. 
Cavabdeh tərəfin ona qarşı irəli sürülmüş ittiham barəsində dərhal ətraflı məlumat əldə 
etmək, eləcə də lazım olduğu halda pulsuz interpretasiya xidmətindən istifadə etmək 
hüquqları vardır.     
 
Hakimlər çox vaxt hökmü açıq şəkildə oxumamışlar və ya onların qərarının arxasında 
dayanan səbəbləri bildirməmişlər ki, bu da müttəhimin onun barəsində çıxarılmış 
məhkəmə hökmünün səbəblərindən məlumatsız qalması ilə nəticələnmişdir.   
 
Andlılar məhkəməsindən istifadə edilməmişdir. Casusluq və yaxud dövlətə xəyanət kimi 
ittihamlar istisna olmaqla, adətən xarici və yerli müşahidəçilərin məhkəmə iclaslarında 
iştirak etmələrinə icazə verilmişdir. Bəzi dinləmələrdə kiçik və oturacaqların sayı az olan 
məhkəmə otaqlarından istifadə edilməsi və iclasın başlanma saatlarının son anda 
dəyişdirilməsi geniş ictimaiyyətin iştirakının qarşısını almışdır. Ümumilikdə məhkəmənin 
vaxtı və keçiriləcəyi yer barəsində informasiya təqdim edilmişdir, lakin buna baxmayaraq 
burada da bəzi istisnalar olmuşdur, xüsusilə Ağır Cinayətlərə Dair İşlər üzrə Məhkəmədə.   
 

Dövlət ittihamçıları və müdafiə tərəfinin vəkillərinin bərabər statusunun konstitusiya ilə 
müəyyən olunmasına baxmayaraq, təcrübədə dövlət ittihamçılarının imtiyazları və 
hüquqları müdafiə tərəfindən üstün olmuşdur. Hakimlər mülki işlərdə müdafiə tərəfinin 
vəkillərini “kifayət qədər səbəb olduğundan” işdən kənarlaşdırmaq hüquqlarını qoruyub 
saxlamışlar. Cinayət işləri üzrə məhkəmə prosesində maraqların toqquşması və ya 
müttəhimin vəkili dəyişmək barədə müraciəti olarsa hakimlər müdafiə tərəfinin vəkillərini 
işdən kənarlaşdıra bilərlər. Hakimlər çox vaxt müdafiə tərəfinin vəkilinin qaldırdığı 
vəsatətləri, təqdim etdiyi şifahi bəyanatları və dəlilləri qiymətləndirərkən dövlət 
ittihamçılarının xeyrinə olan qərarlar qəbul etmişlər.  

 

Qanun cinayət işləri üzrə məhkəmə prosesində iştirakı ölkənin hökumətin təsiri altında 
olan Vəkillər Kollegiyasının (hüquqşünaslar assosiasiyası) üzvləri ilə məhdudlaşdırır. 
Kollegiyanın üzvləri olan vəkillərin sayı ilin sonunda artaraq 818 nəfərə çatmışdır, belə ki, 
2011 və 2010-cu illərdə üzvlərin sayı müvafiq olaraq 738 və 761 nəfər təşkil etmişdir. 
Kollegiyanın üzvü olan vəkillərin paytaxtdan kənarda fəaliyyət göstərməsi nisbətən 
dəyişməz olaraq qalmışdır və bu, bütün vəkillərin təxminən 25 faizini təşkil etmişdir. 
 



Rəyasət heyəti Kollegiyanın idarəedici orqanıdır və nizam-intizam komitəsi ilə birlikdə 
vəkillərin lisenziyasını ləğv etmək və ya kənarlaşdırmaq səlahiyyəti vardır. Rəyasət heyəti 
2004-cü ildə beş illik müddətə seçilmişdir və bu müddət 2009-cu ildə başa çatmalı idi. O 
vaxtdan bəri hər hansı yeni seçkilər keçirilməmişdir. İl ərzində iki vəkil rəyasət heyəti 
tərəfindən kənarlaşdırılmışdır. Rəyasət heyəti eyni zamanda 2011-ci ildə Osman Kazımova 
qarşı “müdafiə tərəfinin vəkilindən gözlənilən normalara əməl etmədiyinə görə” irəli 
sürülmüş töhməti ləğv etdiyini bəyan etmişdir. Yerli QHT-lər və beynəlxalq təşkilatlar ona 
verilmiş bu töhməti tənqid etmiş və bunun siyasi motivlərə söykəndiyini bildirmişlər.       
 

Qeyri-qanuni yolla əldə edilmiş dəlillərin istifadəsi konstitusiya ilə qadağan edilir. Bəzi 
müttəhimlərin onlardan ifadələrin işgəncə və ya zor tətbiq olunmaqla alındığını iddia 
etmələrinə baxmayaraq, məhkəmələr zor tətbiq olunduğuna əsaslanaraq iddiaları ləğv 
etməmişlər və zorakılığın baş verdiyini müəyyən etmək üçün hər hansı müstəqil məhkəmə 
ekspertizası keçirilməmişdir. Hakimlər çox vaxt polisin pis rəftarı ilə bağlı qaldırılmış 
iddialara məhəl qoymamışlar. İstintaq çox vaxt şübhəli bilinən şəxslərə qarşı fiziki 
dəlillərin toplanması deyil, əksinə etiraflar əldə etmək üzərində qurulmuşdur. Məhkəməyə 
çıxarılmış ağır cinayətlər çox vaxt ittihamnamənin oxunması ilə nəticələnmişdir, belə ki, 
ümumilikdə hakimlər yalnız minimum səviyyədə sübut tələb etmişlər və dövlət 
ittihamçıları ilə yaxından əməkdaşlıq etmişlər. Əgər hakim təqdim edilmiş sübutun 
müttəhim barəsində hökm çıxarılması üçün kifayət etmədiyini müəyyən etmişdirsə, bu 
zaman iş əlavə istintaq aparılması üçün prokurorluğa geri qaytarılmış və bu da dövlət 
ittihamçısına hökm çıxarılması üçün əlavə imkan yaratmışdır.       

Ağır Cinayətlərə Dair İşlər üzrə Məhkəmə və Ağır Cinayətlərə Dair Hərbi Məhkəmə 
istisna olmaqla, məhkəmələr çox vaxt tərcüməçinin təmin olunmasını təşkil etməmişlər. 
Dinləmələr zamanı məhkəmələrin Ədliyyə Nazirliyi tərəfindən haqqı ödənilməklə 
tərcüməçilərlə müqavilə bağlamaq hüquqları vardır.  

Məhkəmə prosesinin stenoqramı təqdim edilməmişdir, ifadə, tərəflərin şifahi çıxışları və 
məhkəmə qərarlarının qeydləri aparılmamışdır. Bunun əvəzində məhkəmə katibi bir qayda 
olaraq dağınıq qeydlər aparmış və qeydlərin məzmununu özü müəyyən etmişdir.    

Ölkədə mülki hakimləri olan hərbi məhkəmə sistemi vardır. Müharibə və ya hərbi xidmətlə 
bağlı olan hər hansı cinayət işlərində qəbul edilmiş ilkin məhkəmə hökmü hərbi məhkəmə 
tərəfindən dəyişməz olaraq saxlanılır.   
 
Siyasi məhbuslar və saxlanılan şəxslər  
 



İl ərzində hökumət “Amnesty İnternational” (Aİ) tərəfindən 2011-ci ildə “vicdan 
məhbusları” adlandırılmış demokratik fəal Bəxtiyar Hacıyevi və digər 14 nəfər fəalı 
azadlığa buraxmışdır. Bununla belə, yerli QHT-lərin bildirdiyinə görə hökumət siyasi 
məhbusları saxlamağa davam etmişdir, bu rəqəmin 10 və 100-dən çox olduğu barədə fərqli 
fikirlər səslənsə də, ümumilikdə təxminən 30 məhbusun olduğu bildirilmişdir. QHT-lərin 
siyasi məhbuslar və saxlanılan şəxslər siyahısına jurnalistlər, insan haqlarının 
müdafiəçiləri, müxalifət partiyasının üzvləri və əvvəlki illərdə həbs edilmiş şəxslər daxil 
edilmişdir, belə ki, 2005-ci ildə dövlət çevrilişi təşkil etməkdə ittiham olunan və sonradan 
korrupsiya əməlinə görə məhkum olunmuş hökumət rəsmiləri və ayrı-ayrı fərdlər həbs 
olunmuşdur.         
 
Bir misalda, 22 avqust tarixdə jurnalist Fərəməz Novruzoğlu (Allahverdiyev) kütləvi 
iğtişaşa təhrik etmə və sərhəd keçid qaydalarını pozmaqda ittiham edilərək məhkəmə 
tərəfindən dörd il altı ay müddətinə azadlıqdan məhrum edilmişdir. Yerli media və QHT 
mənbələri 18 aprel tarixdə həbs edilmiş Novruzoğluna qarşı irəli sürülmüş ittihamların 
saxta olduğunu və bunun onun “Facebook”-da hökuməti tənqid etməsinə cavab olaraq 
həyata keçirildiyini hesab etmişlər.        
 
Aprel ayında baş tutmuş üç icazəli etiraz aksiyaları zamanı müxalifət qəzetlərinin 
yazdıqları məlumata əsasən polis planlaşdırılan nümayişdən bir neçə gün öncə ən azı 12 
nəfər fəalı inzibati qaydada saxlamışdır. İnzibati qaydada saxlanılma müddəti altı gündən 
15 günə qədər dəyişmişdir.   
 
Avroviziya Mahnı Müsabiqəsinin finalından bir gün əvvəl, 25 may tarixdə Bakı şəhərində 
keçirilmiş sükut aksiyasında 40-60 nəfər fəal polis tərəfindən saxlanılmışdır. ATƏT 
tərəfindən verilmiş məlumata əsasən bu fəallardan üç nəfəri barəsində beş və yaxud altı 
gün inzibati saxlanılma qərarı çıxarılmışdır.     
 
Payızda baş tutmuş və demokratik islahatların keçirilməsi, hökumət daxilindəki yüksək 
səviyyəli korrupsiya hallarına diqqət yetirilməsinə çağırışların edildiyi dörd ardıcıl etirazlar 
çoxsaylı həbslər və inzibati qaydada saxlanılmalarla nəticələnmişdir. Məsələn, media 
tərəfindən verilmiş məlumatlara əsasən 19 noyabr tarixdə keçirilmiş etiraz aksiyası zamanı 
50-70 nəfər nümayişçi saxlanılmışdır. 10 nəfər istisna olmaqla nümayişçilərin hamısının 
xəbərdarlıq edildikdən və yaxud 25 manat (31 ABŞ dolları) və ya daha az məbləğdə cərimə 
olunduqdan azad edildiyi bildirilmişdir, altısı müxalifət partiyasının üzvü olmaqla 10 nəfər 
nümayişçi isə beş-yeddi gün inzibati qaydada saxlanılmışdır.        
 
Mülki məhkəmə prosedurları və müdafiə üsulları 
 



Mülki işlər üzrə məhkəmədə müstəqil və bitərəf andlıların iştirakı qanunla nəzərdə 
tutulmayıb, hər bir məhkəmə prosesində qərarlar hakim tərəfindən verilir. Mülki işlər üzrə 
birinci dinləmədə rayon məhkəmələrinin mühakimə hüququ vardır, apelyasiya 
şikayətlərinə əvvəlcə Apelyasiya Məhkəməsi və sonradan isə Ali Məhkəmə tərəfindən 
baxılır. Vətəndaşların insan haqlarının pozulmasının qarşısının alınması və bu cür 
pozuntular nəticəsində dəymiş zərərin əvəzinin ödənilməsi üçün məhkəməyə müraciət 
etmək hüquqları vardır. Cinayət işləri ilə əlaqədar olaraq vətəndaşların bütün yerli 
məhkəmə instansiyalarını keçdikdən, Ali Məhkəməyə şikayət etdikdən və müvafiq qərar 
çıxarıldıqdan sonrakı altı ay ərzində İnsan Hüquqları üzrə Avropa Məhkəməsinə (İHAM) 
müraciət etmək hüquqları vardır.      
 
İnsan haqları üzrə məhkəmənin regionlar üzrə qərarları:

 

 Vətəndaşlar İHAM-nə müraciət 
etmək hüquqlarından istifadə etməyə davam etmişlər və il ərzində hökumətin İnsan 
Hüquqları üzrə Avropa Konvensiyasına əsasən üzərinə götürdüyü öhdəlikləri pozması ilə 
bağlı 1,299 iddia qaldırılmışdır ki, bunlardan 694 iddia rədd edilmiş və 342 iddia qəbul 
edilmişdir. Hökumətin İHAM-in qərarlarına əməl etməsi qarışıq olmuşdur.    

f. Şəxsi həyat, ailə, ev və yaxud yazışmalara əsassız müdaxilə  
  
Qanunla şəxsi həyata olan əsassız müdaxilələr, yazışmalara və digər şəxsi ünsiyyət 
formalarına nəzarət edilməsi qadağan edilir. Təcrübədə hökumət bu hüquqi qadağalara 
əməl etməmişdir.   
  
Konstitusiyaya əsasən yaşayış yerində axtarışın keçirilməsinə yalnız məhkəmə qərarı və ya 
qanunla müəyyən edilmiş xüsusi hallarda icazə verilməsinə baxmayaraq dövlət orqanları 
çox vaxt məhkəmənin qərarı olmadan axtarışlar keçirmişlər. Çoxları Milli Təhlükəsizlik 
Nazirliyi və Daxili İşlər Nazirliyi tərəfindən xüsusilə xaricilərin, bəzi siyasətçilərin və iş 
adamlarının və beynəlxalq danışıqlarda iştirak edən şəxslərin telefon danışıqlarına və 
internet vasitəsilə apardıqları yazışmalara nəzarət olunduğunu düşünmüşdür.  
 
Polis cinayətkarlıqda şübhəli bilinən şəxslərin və siyasi müxalifət üzvlərinin ailə üzvlərinə, 
eləcə də müəyyən QHT-lərin əməkdaşlarına və liderlərinə və onların ailə üzvlərinə 
hədə-qorxu gəlməyə və onları təqib etməyə davam etmişdir. Vətəndaşların verdikləri 
məlumata əsasən dövlət orqanları, ailə üzvlərinin siyasi və ya vətəndaş fəaliyyətlərindəki 
iştirakına görə onlardan intiqam almaq məqsədilə ayrı-ayrı şəxsləri işdən azad etmişdir.    
 
QHT-lərin verdikləri məlumata əsasən dövlət orqanları dövlətin şəxsi əmlakı məcburi 
özgəninkiləşdirmək hüququnu və şəxsi əmlakın özgəninkiləşdirilməsini tənzimləyən 
qanunlara əməl etməmişlər. İnsan Hüquqları üzrə Beynəlxalq Federasiya tərəfindən may 
ayında açıqlanmış məlumata əsasən ev sahiblərinə çox vaxt bazar dəyərindən çox aşağı 



təzminatlar ödənilmişdir və onların hüquqi müdafiə imkanları az olmuşdur. Şəxsi əmlakın 
müdafiəsi üzrə ölkənin ilin ortasına olan qiymətləndirmə balı “Wall Street Journal”  
qəzeti və “Heritage” (İrs) Fondu tərəfindən aparılmış İqtisadi Azadlıq Göstəricisi üzrə 
araşdırmada açıqlanmış və şəxsi mülkiyyət hüquqlarının zəif səviyyədə qorunduğunu 
göstərilmişdir. Yerli müşahidəçilərin məlumatına əsasən əvvəlki illərlə müqayisədə 
mülkiyyət hüquqlarının pozulması ilə bağlı onlara daxil olan şikayətlərin sayı artmağa 
davam etmişdir. QHT-lərin verdikləri məlumata əsasən əksər vətəndaşlar ölkənin 
məhkəmə sisteminə etibar etməmişlər və bu səbəbdən də təzminatla bağlı iddia 
qaldırmaqda maraqlı olmamışlar. İnsan Haqları Evi adlı Norveç QHT-si tərəfindən 
verilmiş məlumata əsasən may ayında hökumət Avroviziya Mahnı Müsabiqəsinin 
keçiriləcəyi arenanın inşası üçün ev sahiblərini zorla evlərindən çıxartmış və onların 
evlərini uçurtmuşdur.    
 
Yerli QHT-in verdiyi məlumata əsasən digər böyük yerdəyişməyə Oğuz-Qəbələ-Bakı su 
boru xəttinin inşası layihəsinin davam etməsi səbəb olmuşdur. Bu layihənin icrası 
nəticəsində səkkiz rayonda 16000 fərdin öz yaşayış yerlərindən çıxarıldığı və az miqdarda 
təzminatın ödənildiyi bildirilmişdir. Torpaq sahiblərinə təzminatın ödənilməsini nəzərdə 
tutan məhkəmə qərarının olmasına baxmayaraq su təsərrüfatının idarə olunmasına məsul 
olan “Azərsu” dövlət orqanı tərəfindən ilin sonuna qədər yalnız iki nəfər torpaq sahibinə 
təzminat ödənilmişdir.         
 
Bakının Sulutəpə qəsəbəsində evlərinin uçurulmasına qarşı etiraz edən sakinlər 18 aprel 
tarixdə Azərbaycan Respublikasının Dövlət Neft Şirkətinin mühafizəçiləri tərəfindən 
döyülmüşlər. İnsidentlə bağlı dövlət orqanlarının apardıqları araşdırma nəticəsində 
mühafizəçilərin günahının olmadığı müəyyən edilmişdir.      
 
Bölmə 2. Vətəndaş azadlığına hörmət, o cümlədən:  
  
a. Söz və mətbuat azadlığı  
  
Söz və mətbuat azadlığı qanunla müəyyən olunur və mətbuat üzərində senzura xüsusi 
olaraq qadağan edilir. Buna baxmayaraq çox vaxt hökumət bu hüquqlara hörmət 
etməmişdir. Hökumət söz azadlığı və medianın müstəqilliyinin məhdudlaşdırılmasını 
davam etdirmişdir. Jurnalistlər hədələnmiş, döyülmüş və həbs olunmuşlar. Çoxları 
tərəfindən söz və ya mətbuat azadlığından istifadə etdiklərinə görə həbs edildikləri hesab 
olunan 15 nəfər şəxsi hökumət azadlığa buraxsa da, beynəlxalq müşahidəçilərin 
məlumatına əsasən ilin sonunda ən azı altı nəfər həbsdə saxlanılmışdır (bax bölmə 1.e.).     
 
Söz azadlığı:  Söz azadlığının konstitusiya ilə təsbit olunmasına baxmayaraq hökumət 
siyasi cəhətdən həssas hesab etdiyi mövzularla əlaqədar bu hüququ məhdudlaşdırmışdır. 
Məsələn, mart və aprel aylarında müxalifətin təşkil etdiyi üç etiraz aksiyasına dövlət 



orqanları tərəfindən icazə verilsə də, bu aksiyalara yalnız uzaq ərazilərdə, ictimai 
nəqliyyatın hərəkəti üçün əlverişsiz olan yerlərdə və Bakının mərkəzindən bir neçə 
kilometr kənarda icazə verilmişdir. İctimai toplantıların keçirilməsi üçün edilmiş digər 
müraciətlər müntəzəm şəkildə dövlət orqanları tərəfindən rədd edilmişdir. May ayında 
keçirilmiş Avroviziya Mahnı Müsabiqəsindən bir neçə həftə əvvəl onlar gənc və müxalifət 
fəallarının Bakı şəhərində dinc nümayişlər keçirməsinə mane olmuş və bu cür fəaliyyətdə 
şübhəli bilinənlər saxlanılmışdır. Söz azadlığından istifadə etməyə cəhd göstərdiyinə görə 
il ərzində 19 nəfərin həbs edilməsi dövlət orqanlarının fərqli düşüncəli insanları 
cəzalandırmaq üçün məhkəmə sistemindən istifadə etdiyi ilə bağlı narahatlıqları 
artırmışdır. Noyabr ayında Prezident Əliyevə ünvanladığı açıq məktubda demokratik 
islahatların müdafiəçisi və keçmiş vicdan məhbusu Emin Milli hökumətin siyasətini tənqid 
etdiklərinə görə təzyiq olunacaqlarından qorxan əksər vətəndaşların internetdə və yaxud 
internetdən kənarda özlərinin ifadə azadlıqlarından istifadə etmədiklərini yazmışdır.                    
 
Hökumət siyasi və vətəndaş cəmiyyəti toplantılarına nəzarət etməklə tənqidin qarşısını 
almağa cəhd göstərmişdir. May ayında Avroviziya tədbirləri zamanı yerli QHT tərəfindən 
medianın azadlığı mövzusunda keçirilmiş seminarda hökumət tərəfindən göndərildikləri 
hesab olunan ayrı-ayrı fərdlər dövlət orqanlarını tənqid edən natiqlərin çıxışlarını 
müntəzəm şəkildə kəsmiş və hökumət rəsmilərini və hökumətin fəaliyyətini tənqid edənləri 
günahlandıraraq onlarla uzun-uzadı mübahisələr etmişlər.      
 
Mətbuat azadlığı

 

:  İl ərzində bir sıra müxalifət və müstəqil media vasitələri fəaliyyət 
göstərmişlər. Hökumətin siyasəti barədə çap mətbuatında geniş sayda müxtəlif fikirlər 
ifadə olunmuşdur. Qəzetlərin tiraj sayı aşağı olaraq qalmışdır və bu göstərici bir çox 
hallarda 5,000-dən çox olmamışdır. Etibarlı mənbələrin verdikləri məlumata əsasən 
paylaşdırma fəaliyyətini həyata keçirənlərin çoxunun müxalifət qəzetlərini satmaqdan 
imtina etməsi səbəbindən Bakı şəhərindən kənarda müxalifət qəzetləri yalnız məhdud 
sayda satışa çıxarılmışdır. Müxalifət qəzeti olan Azadlıq defamasiya ilə bağlı məhkəmə 
qərarı əsasında tətbiq olunmuş cərimələr, şirkətlərin qəzetdə reklam yerləşdirməkdə 
maraqlı olmaması və qəzetin distributorlarına məxsus olan köşklərin əvvəlki sahiblərinin 
əlindən alınması səbəbindən yaranmış maliyyə çətinlikləri üzündən bağlanmaqla 
üzləşmişdir. Yayım mediası özlərinin xəbər proqramlarında iqtidar yönümlü xəttə sadiq 
olmuşlar. Xarici yayımlar, o cümlədən Amerikanın Səsi, Azadlıq Radiosu və BBC-in FM 
tezliklərində yayımının qadağan olunması davam etdirilmişdir.          

Media azadlığının monitorinqini həyata keçirən yerli QHT-in verdiyi məlumata əsasən ilin 
sonunda altı jurnalist həbsdə olmuşdur və yaxud cinayət törətməkdə ittiham edilmişdir. 
Məsələn, hökumətin daxilindəki korrupsiya fəaliyyətini işıqlandırmış Xural qəzetinin 
redaktoru Əvəz Zeynallı və jurnalist Aydın Canıyevin həbsi davam etdirilmişdir. Bloqqer 
və fotoqrafçı Mehman Hüseynovun çəkdiyi Avroviziya müsabiqəsi zamanı müxalifətin 
keçirdiyi etiraz aksiyalarına polisin mane olduğunu əks etdirən fotoşəkillər may və iyun 



aylarında beynəlxalq səviyyədə geniş izlənilmişdir və bundan sonra o saxlanılmış və 12 
iyun tarixdə xuliqanlıqda ittiham edilmişdir. Növbəti gün səhər onu azad etsələr də, 
maksimum cəza olan beş il azadlıqdan məhrumetmə cəzasını nəzərdə tutan ittihamın 
baxılması davam etmişdir. “Human Rights Watch” və “Amnesty İnternational” təşkilatları 
bunun aydın şəkildə onun jurnalist fəaliyyətinə görə cəzalandırılması məqsədilə edildiyini 
bildirərək bu ittihamları tənqid etmişlər.                   
 
Zorakılıq və incidilmə:  Medianın monitorinqi ilə məşğul olan QHT-in verdiyi məlumata 
əsasən il ərzində 67 jurnalistə qarşı şifahi və ya fiziki hücumlarla yadda qalmış 71 insident 
baş vermişdir ki, 2011-ci ildə oxşar insidentlərin sayı 90 olmuşdur. Avroviziya Mahnı 
Müsabiqəsi başa çatdıqdan bir neçə gün sonra, 31 may tarixdə insan haqlarının pozulması 
ilə bağlı onlayn mediada məlumatlar geniş yayıldıqdan sonra Prezident 
Administrasiyasının nümayəndəsi Əli Həsənov müxalifət mediasına qarşı “ictimai nifrətin” 
göstərilməsinə çağırmışdır.      
 
Hökumət, fərqli baxışlara sahib olan insanları incitmək və onları nüfuzdan salmaq üçün 
mediadan istifadə etmişdir. Məsələn, çoxları tərəfindən dövlətin nəzarətində olduqları 
hesab olunan üç mətbuat vasitəsi – Yeni Azərbaycan, Səs və İki Sahil – mart ayında 
tədqiqatçı jurnalist Xədicə İsmayılova və onun ailəsi haqqında tənqidi yazılar dərc 
etmişlər. İsmayılovanın yazısında prezidentin ailəsinin korrupsiya ilə əlaqəsi olduğu qeyd 
edilmişdir. Alçaldıcı məqalələrin dərc edilməsindən bir neçə gün əvvəl naməlum şəxslər 
İsmayılovanı onun intim həyatı ilə bağlı gizli şəkildə əldə edilmiş videoyazını yaymaqla 
hədələyərək, şantaj etməyə cəhd göstərmişlər. İsmayılova onların hədələrini rədd etdikdən 
sonra videoyazı internetdə yerləşdirilmişdir. Bu hadisə beynəlxalq və yerli səviyyədə sərt 
şəkildə pislənilmişdir və çoxları bunun jurnalistin qorxudulmasına cəhd kimi qəbul 
etmişlər. Prezident Administrasiyası onun şəxsi həyatına olan bu müdaxiləni tənqid etmiş 
və yerli QHT tərəfindən qərəzli olduğu bildirilən rəsmi araşdırma ilin sonunda davam 
etmişdir.              
 
18 aprel tarixdə jurnalist İdrak Abbasov Bakının kənarında evlərin sökülməsi prosesini 
lentə almağa cəhd göstərərkən Azərbaycan Respublikasının Dövlət Neft Şirkətinin 
mühafizəçiləri tərəfindən ona ciddi bədən xəsarəti yetirilmişdir. Hökumətin insan haqları 
üzrə müvəkkili (ombudsman), “Amnesty İnternational” və “Human Rights Watch” 
təşkilatları dövlət orqanlarına dərhal araşdırma aparılmasını tövsiyə etmişlər. 
Araşdırmadan sonra dövlət orqanları hər hansı qanun pozuntusunun baş vermədiyini 
bildirmişlər.      
 
Avroviziya tədbirindən əvvəl keçirilmiş etiraz aksiyalarını işıqlandırmağa çalışan 
jurnalistlərin polis tərəfindən incidildiyi və bəzi hallarda fiziki zor tətbiq edildiyi barədə 
məlumatlar verilmişdir (bas bölmə 2.b.). Son illərdə jurnalistlərə qarşı fiziki hücumlara yol 



verdiyinə görə hər hansı polis işçisinin dövlət orqanları tərəfindən məsuliyyətə cəlb 
olunması qeyd alınmamışdır.      
 
Jurnalistlər və media hüquqlarının müdafiəçiləri, haqqında İranlı Ayətullah Fazel 
Lankərani tərəfindən fitva verilmiş Rafiq Tağının 2011-ci ilin noyabrında baş vermiş 
qətlində və 2005-ci ildə Elmar Hüseynovun qətlində günahkarların məsuliyyətə cəlb 
olunmasını tələb etməyi davam etdirmişlər.    
 
Jurnalistlər və media vasitələrinin qorxudulması üçün siyasi motivlərə söykəndiyi hesab 
edilən məhkəmə iddialarından da istifadə edilmişdir. Müstəqil və müxalifət qəzetlərinin 
əksəriyyətinin maliyyə vəziyyəti aşağı olaraq qalmışdır və onların əmək haqlarının, 
vergilərin və vaxtaşırı məhkəmə cərimələrinin ödənilməsində üzləşdikləri problemlər 
davam etmişdir. Maliyyələşmə üçün çoxları siyasi partiyalara, nüfuzlu sponsorlara və 
yaxud KİV-in İnkişafına Dövlət Dəstəyi Fonduna bel bağlamışdır.   
 
Hökumət bəzi dövlət kitabxanalarının müxalifət qəzetlərinə abunə yazılmasını, dövlət 
müəssisələrinin müxalifət qəzetlərində reklam yerləşdirməsini qadağan etmişdir və özəl 
müəssisələrə bu qəzetlərdə reklam yerləşdirməmək üçün təzyiq göstərmişdir. Nəticədə 
müxalifət mediasında ödənişli reklam əhəmiyyətli dərəcədə azalmışdır. Siyasi şərhçilər 
qeyd etmişlər ki, bu cür addımlar müxalifət və müstəqil mətbuat orqanlarının jurnalistlərə 
verdiyi əmək haqqının azalmasına səbəb olmuşdur və səriştəli əməkdaşların iqtidar 
yönümlü mətbuat tərəfindən işə götürülməsinə imkan yaratmışdır. Bundan əlavə 
beynəlxalq media monitorinqi müxbirləri qeyd etmişlər ki, Vergilər Nazirliyinin rəsmiləri 
tərəfindən edilən hədə-qorxular medianın müstəqilliyini daha da məhdudlaşdırmışdır.      
 
Yerli müşahidəçilərin məlumatına əsasən qəzet köşklərinin dövlət orqanları tərəfindən ləğv 
edilməsi müxalifət qəzetlərinin paylanmasında böyük sayda azalmalara səbəb olmuşdur. 
Müşahidəçilərin bildirdiyinə görə əvvəlkilərin əvəzinə quraşdırılmış yeni köşklərdə kiçik 
sayda iqtidar yönümlü qəzetlər satılmış və onlar qəzet köşklərindən daha çox gündəlik 
tələbat mallarının satışı ilə məşğul olan mağaza kimi fəaliyyət göstərmişlər.      
 
Senzura və ya kontentin məhdudlaşdırılması

  

:  Əksər media vasitələri özünü-senzuradan 
istifadə etmişlər və siyasi cəhətdən həssas hesab edilən mövzulardan yayınmışlar.   

Xarici televiziya stansiyalarının peyk yayımlarının qəbul olunmasına məhdudiyyətlər 
olmasa da, Milli Televiziya və Radio Şurası yerli, özəl televiziya və radio stansiyalarından 
xarici mənşəli xəbər proqramlarının tam şəkildə təkrar yayımlanmamasını tələb etmişdir.    
 
Böhtan yaymağa görə məsuliyyət haqqında qanun/milli təhlükəsizlik:  Böhtan cinayət 
əməli hesab edilir. Qanun böhtan atmaqda günahkar bilinən şəxslərə qarşı böyük miqdarda 
cərimələr və üç ilə qədər azadlıqdan məhrum etmə cəzası tətbiq etməyə imkan verir. İcra 



hakimiyyəti rəsmiləri 2009-cu ildə ictimaiyyətə bu müddəanın cinayət məcəlləsindən 
çıxarılacağını bəyan etmişdilər və bundan sonra məhkəmələr böhtan atmaqda təqsirli 
bilinən iki jurnalistə qarşı çıxarılmış hökmü ləğv etmişdilər. Media hüquqlarının müdafiəsi 
üzrə yerli təşkilatın verdiyi məlumata əsasən il ərzində qəzetlərə və ya onların sahiblərinə 
qarşı ümumilikdə təxminən 5 milyon manat (6.3 milyon ABŞ dolları) həcmində iddia 
qaldırılmışdır və bu iddialar əsasında 200 000 ABŞ dolları həcmində cərimələr məhkəmə 
tərəfindən təmin edilmişdir.          
 
Nəşr məhdudiyyətləri

 

:  Müxalifətin Azadlıq qəzetinin redaktoru qəzetin hökumətə məxsus 
olan nəşriyyat evinə olan borcu səbəbindən çap olunmaqda çətinlik və qeyri-müəyyənliklə 
üzləşdiklərini bildirmişdir. Qəzetin eyni zamanda qəzetlərin paylanmasını həyata keçirən 
və yerli müşahidəçilər tərəfindən hökumət üzvlərinə məxsus olduğu hesab olunan Qasid 
şirkətinə də borcu olmuşdur.   

İnternet azadlığı  
  
Hökumət ümumilikdə internetə çıxışı məhdudlaşdırmamışdır, lakin internet 
provayderlərdən lisenziya almaq və Rabitə və İnformasiya Texnologiyaları Nazirliyi ilə 
rəsmi müqavilə bağlamaq tələb edilmişdir. Beynəlxalq Telekommunikasiya İttifaqı 
tərəfindən açıqlanmış statistik məlumatlara əsasən il ərzində ölkə əhalisinin təxminən 70 
faizi internetdən istifadə etmişdir.     
  
Demokratiya fəallarının internet vasitəsilə apardıqları ünsiyyətə hökumət tərəfindən 
nəzarət olunduğunu göstərən əlamətlər olmuşdur. Yerli QHT-lərdən təşkil edilmiş “Onlayn 
İfadə Təşəbbüsü” koalisiyası tərəfindən noyabr ayında açıqlanmış hesabatda internetdə 
ifadə azadlığına qarşı olan ən mühüm təhlükənin burada tənqidi fikirlər bildirən şəxslərin 
dövlət orqanları tərəfindən hədəfə alınması göstərilmişdir. Bu cür fikirlərə etirazların 
keçirilməsinə çağırış, rəsmi şəxslərin korrupsiya əməllərinin ifşa edilməsi və yaxud 
prezident və onun ailə üzvlərinin tənqid olunması daxil edilmişdir. Bu kimi fəaliyyətlə 
məşğul olan şəxslər həbs və yaxud digər formada cəzalanmaq təhlükəsi ilə üzləşmişlər. 
Azadlıq Axtarışında: Azərbaycanda Onlayn İfadə adlı hesabata əsasən internetdə ifadə 
azadlığından istifadə etdiyinə görə beş nəfər internet fəalı saxlanılmış və ya həbs edilmiş, 
bir nəfər isə cinayət əməlində ittiham edilmişdir.        
 
Müxalifətə məxsus olan internet saytlarına hücumlar olan zaman bəzi hallarda xidmətf 
göstərilməsindən imtina olunduğu barədə məlumatlar verilmişdir. Məsələn, müxalifətin 
Azadlıq qəzetinin internet saytı və xəbər portalı olan Kontakt internet səhifəsinə hücumlar 
olan zaman xidmət göstərilməsindən imtina edilmişdir. İnternet saytlarına qadağaların 
qoyulması hallarının Naxçıvanda geniş yayıldığı bildirilmişdir.        
 
Tədris azadlığı və mədəniyyət tədbirləri  



  
Hökumət bəzi hallarda tədris azadlığını məhdudlaşdırmışdır. Məsələn, 2011-ci ildə 
keçirilmiş etiraz aksiyalarında iştirak etdiklərinə görə təhsil aldıqları institutlardan 
qovulmuş tələbələr Tural Abbaslı və Elnur Məcidlinin müvafiq olaraq Bakı Dövlət və Qərb 
Universitetlərinə təkrar qəbul olunmaları ilə bağlı müraciətləri il ərzində dövlət orqanları 
tərəfindən rədd edilmişdir.    
 
Bəzi yerli müşahidəçilər, dövlət tərəfindən maliyyələşdirilən xaricdə təhsil proqramlarına 
hökumətin keçirdiyi iştirakçıların seçim prosesinin qərəzli olması və burada siyasi 
mənsubiyyətin nəzərə alınması ilə bağlı narahatlıqlarını bildirmişlər. Bu ittihamlar 
hökumət tərəfindən rədd edilmişdir və aparılan seçim prosesinin şəffaf olduğu iddia 
edilmişdir. Müxalifət partiyalarının üzvləri məktəblərdə və universitetlərdə müəllim işinə 
düzəlməkdə çətinliklərlə üzləşdiklərini bildirməyə davam etmişlər. Dövlət təhsil 
müəssisələrində çalışan əksər tanınmış müxalifət partiyalarının üzvləri əvvəlki illərdə işdən 
qovulmuşlar.        
 

QHT-lərin məlumatına əsasən yerli icra hakimiyyəti orqanları bəzən azlıqların öz 
mədəniyyətlərini ifadə etmələrinin qarşısını almışlar, məsələn mədəniyyət tədbirlərinin 
keçirilməsini qadağan etmişlər. Talış dilində nəşr olunan “Tolışi-Sado” qəzetinin baş 
redaktoru Hilal Məmmədovun həbs olunmazdan bir neçə ay əvvəl dövlət orqanları 
tərəfindən onunla əlaqə saxlanıldığı və talış mədəniyyət tədbirlərini təşkil etməyin qadağan 
edildiyi bildirilmişdir.     
  
b. Sərbəst toplaşma və birləşmə azadlığı  
  
Sərbəst toplaşma azadlığı  
  
Sərbəst toplaşma azadlığı qanunla müəyyən edilir. Buna baxmayaraq təcrübədə hökumət 
sərbəst toplaşma hüququnu sərt şəkildə məhdudlaşdırmışdır. 2 noyabr tarixdə Milli Məclis 
qanunvericiliyə dəyişiklikləri qəbul edərək icazəsiz aksiyalarda iştirak edənlərə və 
təşkilatçılara qarşı tətbiq olunan cərimələri əhəmiyyətli dərəcədə artırmışdır. Qəbul edilmiş 
dəyişikliklər iştirakçıların 300 manatdan 600 manata (337-755 ABŞ dolları) qədər 
cərimələnməsinə və ya 15 gün inzibati qaydada saxlanılmasına və yaxud 160 saatdan 200 
saata qədər islah işlərinə cəlb olunmasına icazə verir. Təşkilatçılar isə 1500 manatdan 3000 
manata (1900-3800 ABŞ dolları) qədər cərimələnə, 15 gün inzibati qaydada saxlanıla və 
yaxud 200 saatdan 340 saata qədər islah işlərinə cəlb edilə bilərlər.          
 

Konstitusiyaya əsasən qrupların müvafiq icra hakimiyyəti orqanını əvvəlcədən xəbərdar 
etməklə sərbəst toplaşması nəzərdə tutulsa da, hökumət bu müddəanı əvvəlcədən icazə 



almaq tələbi kimi şərh etməkdə davam etmişdir. Yerli dövlət orqanları keçirilən bütün 
yürüşlər üçün əvvəlcədən icazə alınmasını və müəyyən olunmuş ərazidə, həmişə şəhər 
mərkəzindən çox uzaqda keçirilməsini tələb etməyə davam etmişlər. Əksər siyasi 
partiyalar və QHT-lər bu cür tələblərin qəbuledilməz və konstitusiyaya zidd olduğunu 
hesab etmişlər. Bütün ölkə ərazisində dövlət orqanları müntəzəm olaraq bildirişləri qəbul 
etməkdən imtina etmişlər və bu yolla sərbəst toplaşma azadlığını təmin etməmişlər.  
 
Mart və aprel aylarında dövlət orqanları üç ictimai nümayişin keçirilməsinə icazə vermişlər 
və bunların hamısı Bakının ətraf ərazilərində, hər hansı ictimai nəqliyyatın olmadığı 
yerlərdə keçirilmişdir. Siyasi gənc qruplar tərəfindən təşkil edilmiş nümayişlərdən biri 17 
mart tarixdə keçirilmişdir və digəri müxalifətin təmsil olunduğu İctimai Palata tərəfindən 8 
apreldə baş tutmuş və burada təxminən 2500 nəfər iştirak etmişdir. 8 aprel tarixdə 
keçirilmiş nümayiş ərəfəsində doqquz nəfər müxalifət fəalı broşür paylayan zaman dövlət 
orqanları tərəfindən saxlanılmış və polisə müqavimət göstərməkdə ittiham edilmişlər; 
saxlanılanlardan biri dərhal azad edilmiş və səkkiz nəfər barəsində bir gündən 15 günə 
qədər inzibati həbs cəzası çıxarılmışdır.      
 
May ayında keçirilmiş Avroviziya Mahnı Müsabiqəsindən bir neçə həftə əvvəl gənclər və 
müxalifət fəalları demokratik islahatların keçirilməsi və hökumətin istefası tələbi ilə bir 
sıra icazəsiz dinc etirazlar təşkil etmişlər. Bu etiraz aksiyaları tez bir zamanda və güc tətbiq 
edilməklə dövlət orqanları tərəfindən dağıdılmış və bir neçə iştirakçı müvəqqəti 
saxlanılmışdır. 21 may tarixdə Bakının mərkəzində müxalifətin keçirdiyi dinc etirazlar 
zamanı dövlət orqanları tərəfindən 41 nümayişçi saxlanılmışdır. Etiraz aksiyası Avroviziya 
müsabiqəsi ilə əlaqədar olaraq Bakıya gəlmiş beynəlxalq media tərəfindən işıqlandırılmış 
və bir neçə etirazçıya mülki geyimdə olan şəxslər və polis əməkdaşları tərəfindən xəsarət 
yetirildiyini göstərən görüntülər yayılmışdır. “Amnesty İnternational” təşkilatı dinc 
etirazları yatırdığına görə hakimiyyət orqanlarını tənqid etmişdir. İkinci misalda, 24 may 
tarixdə Bakının dənizkənarı bulvar ərazisində İctimai Palatanın icazəsiz etiraz aksiyası 
keçirməyə cəhd göstərməsi zamanı 35-60 nəfər müxalifət fəalı polis və mülki geyimli 
şəxslər tərəfindən saxlanılmışdır. Etirazçılar zorla əvvəlcədən təşkil olunmuş 
mikro-avtobuslara və avtobuslara yerləşdirilmiş və yerli polis məntəqəsinə aparılmışdır, 
burada onlar təxminən yeddi saat saxlanılmış, inzibati qaydada ittiham olunmuş və azad 
edilmişlər. Üç nəfər etirazçı barəsində altı gün həbs cəzası çıxarılmış və doqquz nəfər 25 
manata (31 ABŞ dolları) qədər cərimələnmişdir. Yerli və beynəlxalq QHT-lər dövlət 
orqanlarını həddindən çox güc tətbiq etdiklərinə görə tənqid etmişlər.                          
 
Dövlət orqanları sanksiyalaşdırılmamış etiraz aksiyalarına əsassız məhdudiyyətlər tətbiq 
etmiş, siyasi müxalifətə qarşı keçirilən etirazların hətta əvvəlcədən rəsmi xəbərdarlıq 
təqdim olunmadığı halda belə baş tutmasına icazə vermişdir. Məsələn, 25 may tarixdə 
müxalifət liderlərindən birinin evinin qarşısında keçirilmiş icazəsiz yürüşdə iştirak etmiş 



iqtidar yönümlü nümayişçilər nə saxlanılmış, nə də ki, həbs olunmuşlar; nümayişçilər 
müxalifət liderini “satqın” adlandırmış və homoseksuallığa qarşı olan geniş yayılmış 
düşüncələrdən istifadə edərək onun cinsi oriyentasiyası barədə iddialar səsləndirmişlər.   
 
Birləşmə azadlığı  
  

Sərbəst birləşmə azadlığı qanunla müəyyən olsa da, təcrübədə hökumət bu hüququ 
məhdudlaşdırmışdır. Bir sıra müddəalar, o cümlədən bütün təşkilatların Ədliyyə Nazirliyi 
və ya Dini Qurumlarla İş üzrə Dövlət Komitəsi tərəfindən qeydiyyatdan keçməsi tələbi 
hökumətin siyasi partiyaların, dini qrupların, müəssisələrin və QHT-lərin fəaliyyətinə 
nəzarət etməsinə imkan verir. Qanunda hökumətin qeydiyyatla bağlı müraciət qəbul 
edildikdən sonrakı 30 gün ərzində bu müraciətə baxması tələb olunsa da, qeyri-müəyyən, 
yorucu və qeyri-şəffaf qeydiyyat prosedurları müraciətlərə baxılmasını uzun müddət 
ləngitmiş və vətəndaşların birləşmək azadlıqlarının məhdudlaşdırılmasını davam 
etdirmişdir. Məsələn, 2011-ci ilin mart ayında dövlət orqanları “Human Rights House” 
(İnsan Hüquqları Evi) təşkilatına öz fəaliyyətini dayandırmaq barədə göstəriş vermiş və bu 
qrupun il ərzində fəaliyyət göstərməsinin qarşını almağa davam etmişlər (bax bölmə 5).      
 
2009-cu ildə qəbul edilmiş və ölkədə fəaliyyət göstərən beynəlxalq QHT-lərin Ədliyyə 
Nazirliyi, Milli Təhlükəsizlik Nazirliyi və Xarici İşlər Nazirliyi tərəfindən qeydiyyatdan 
keçməsini nəzərdə tutan qanunun icrası ilə əlaqədar 2011-ci ilin mart ayında hökumət qərar 
qəbul etmişdir. QHT-lərdən “Azərbaycan xalqının milli və mənəvi dəyərlərini” 
dəstəklədiklərini nümayiş etdirmək və dini və siyasi təbliğat fəaliyyətlərində iştirak 
etməməyə öhdəlik götürmək tələb olunur. Qərarda təkrar qeydiyyat proseduru ilə bağlı hər 
hansı vaxt məhdudiyyəti göstərilmir və QHT-lər prosedurların icrasının gecikməsindən və 
yorucu olmasından şikayət etmişlər.    
 
Avropa Şurasının Venesiya Komissiyası tərəfindən 2011-ci ilin oktyabr ayında verilmiş 
rəydə QHT-lər haqqında bu qanunun insan haqları normalarına uyğunluğu barədə bir sıra 
narahatlıqlar ifadə edilmiş və qeyd olunmuşdur ki, “fəaliyyət göstərə bilməsi üçün lazım 
olan hüquqi şəxs statusu əldə etməzdən öncə hər hansı QHT-in baxışlarını, fəaliyyətini və 
davranışını müəyyən etmək vətəndaş və siyasi hüquqların müdafiəsinin əsasını təşkil edən 
başlıca dəyərlərə ziddir”.   
 
QHT-lər haqqında qanun sərbəst birləşmə azadlığını məhdudlaşdırır, belə ki, qanunda 
QHT-lərin filial rəhbərlərinin müavinlərinin Azərbaycan vətəndaşı olması və xarici 
QHT-lərin fəaliyyətə başlamazdan əvvəl hökumətlə müqavilə bağlaması tələb edilir. 
Bundan əlavə QHT-lər haqqında qanuna dəyişikliklərin edilməsini nəzərdə tutan prezident 
fərmanında QHT-lərin aldıqları bütün qrantların Ədliyyə Nazirliyi tərəfindən qeydə 



alınması tələb edilir.   
 
Bəzi mütəxəssislər ilin sonunda təxminən 1000 QHT-in qeydiyyatdan keçmədiyini 
bildirmişlər. Ədliyyə Nazirliyi il ərzində 172 QHT-ni və 2011-ci ildə 144 QHT-ni 
qeydiyyatdan keçirdiyini bildirmişdir.  
 
c. Dini etiqad azadlığı   
  
Bax Dövlət Departamentinin www.state.gov/j/drl/irf/rpt internet səhifəsində yerləşdirilmiş 
Beynəlxalq Dini Etiqad Azadlığı Haqqında Hesabatı.   
  
d. Sərbəst hərəkət azadlığı, məcburi köçkünlər, qaçqınların müdafiəsi və vətəndaşlığı 
olmayan şəxslər 
 
Ölkə daxilində sərbəst hərəkət azadlığı, xaricə səfər, mühacirət və repatriasiya qanunla 
müəyyən olunur, lakin hökumət bəzi hallarda, xüsusilə məcburi köçkünlərin sərbəst 
hərəkət azadlığını məhdudlaşdırmışdır.   
 
Hökumət məcburi köçkünlərə, qaçqınlara, geri qayıdan qaçqınlara, sığınacaq axtaranlara, 
vətəndaşlığı olmayan şəxslərə və aidiyyəti olan digər şəxslərin müdafiəsi və onlara yardım 
göstərilməsi istiqamətində BMT-in Qaçqınların İşi üzrə Ali Komissarlığı (UNHCR) və 
digər humanitar təşkilatlarla əməkdaşlıq etmişdir. Qaçqın statusunun müəyyən olunması da 
daxil olmaqla qaçqınlarla bağlı olan bütün məsələlərə Dövlət Miqrasiya Xidməti cavabdeh 
olmuşdur. Beynəlxalq QHT-lər bu idarənin fəaliyyətinin səmərəli olmadığı və şəffaf 
fəaliyyət göstərmədiyi barədə məlumatlar verməkdə davam etmişlər.   
 
Xaricə səfər:  Hökumət Xalq Cəbhəsi Partiyasının sədri Əli Kərimlinin pasportunu 
yeniləməkdən imtina etməklə 2006-cı ildən bəri onun xaricə səfər etməsinin qarşısını 
almışdır. Hökumət bunun ona qarşı 1994-cü ildə qaldırılmış mülki iddia ilə əlaqəli 
olduğunu bildirmişdir, baxmayaraq ki, iddianın qaldırıldığı vaxtdan sonra hər hansı etiraz 
olmadan Kərimlinin pasportu bir neçə dəfə yenilənmişdir. Kərimli bu qərardan şikayət etsə 
də, onun bu şikayəti məhkəmə sisteminin bütün instansiyaları tərəfindən rədd edilmişdir. 
2009-cu ildə Kərimli, İnsan Hüquqları üzrə Avropa Məhkəməsinə müraciət etmişdir və ilin 
sonuna olan məlumata əsasən bu şikayətə baxılmamışdır.     
 
Hərbi xidmət yaşına çatmış şəxslərin xaricə səfər etməzdən öncə hərbi qurumlarda 
qeydiyyatdan keçməsi qanunla tələb edilir. Ali təhsilini davam etdirmək istəyən şəxslər öz 
təhsillərini başa vurmaq üçün möhlət istəyə bilərlər. Hərbi xidmət haqqında qanunda 
magistratura və ya aspirantura pilləsində təhsil alanlar üçün möhlət nəzərdə tutulmamışdır, 

lakin buna baxmayaraq hərbi çağırış komissiyaları qəbul haqqında illik sübut təqdim 
etdikdən sonra belə möhlətlər vermişlər. Milli təhlükəsizliyə dair informasiyaya çıxışı olan 
hərbi işçilərin səfərlər etməsinə müəyyən məhdudiyyətlər tətbiq edilmişdir. Cinayət 
əməlində ittiham olunan və ya məhkum edilmiş və şərti cəzaya məhkum edilmiş şəxslərin 
xaricə səfər etməsinə icazə verilməmişdir.  
 
Hökumətin rəsmi siyasəti etnik erməni mənşəli vətəndaşların səfər etməsinə icazə versə də, 
aşağı vəzifəli dövlət qulluqçularının pasport almaq üçün müraciət etmiş etnik ermənilərdən 
çox vaxt rüşvət tələb etdikləri və ya onları hədələdikləri bildirilmişdir.   
 
Məcburi köçkünlər  
  
İlin sonunda BMT-in Qaçqınların İşi üzrə Ali Komissarlığından (UNHCR) verilən 
məlumata əsasən ölkədə qeydə alınmış 600 336 nəfər məcburi köçkün olmuşdur ki, onlar 
da 153 336 ailəni təmsil etmişlər. Onların əksəriyyəti Dağlıq Qarabağ münaqişəsi 
nəticəsində 1988 və 1993-cü illərdə öz evlərini tərk etmiş insanlardır.  
 
Məcburi köçkünlərdən yaşadıqları yeri dövlət orqanlarında qeydiyyata almaq tələb 
edilmişdir və onlar yalnız icazə verilmiş ərazilərdə yaşa bilmişlər. Sovet dövründən qalmış  
“propiska” sistemi əsasən Azərbaycanın Dağlıq Qarabağ regionu və yeddi rayonu 
separatçıların nəzarətinə keçdikdən sonra öz evlərini tərk etmək məcburiyyətində qalmış 
şəxslərə tətbiq edilmişdir. Hökumət bu qeydiyyatın məcburi köçkünlərə göstərilən yardımı 
təmin etmək üçün lazım olduğunu bildirmişdir. Məcburi Köçkünlüklə bağlı Monitorinq 
Mərkəzinə əsasən Bakı şəhərində yaşayan əksər məcburi köçkünlər öz yaşadıqları yerə 
qeydiyyata düşə bilməmişlər və ya rəsmi işə düzəlmək, dövlət yardımını almaq, tibbi 
xidmətdən, təhsildən yararlanmaq və ya pensiya almaq imkanları olmamışdır və əmlak 
almaqda çətinlik çəkmişlər.       
 
BMT-in Qaçqınların İşi üzrə Ali Komissarlığının (UNHCR) verdiyi məlumata əsasən il 
ərzində hökumət təxminən 22 765 nəfərin təmsil olunduğu 4553 ailəni yeni evlərə 
köçürmüşdür. Yeni evlərə köçürülmə Ağcabədi, Goranboy, Abşeron və Qazax 
rayonlarında, eləcə də Bakı şəhərində baş vermişdir.     
 
Qaçqınların müdafiəsi  
  
Sığınacaqlarla təminat:  Sığınacaq və ya qaçqın statusunun verilməsi qanunla müəyyən 
olunur və hökumət, bəzi qaçqınların müdafiəsinin təşkil olunması üçün Dövlət Miqrasiya 



Komitəsinin Qaçqın Statusunun Müəyyənləşdirilməsi Şöbəsi tərəfindən həyata keçirilən 
sistemi müəyyən etmişdir. BMT-in Qaçqınlar üzrə Ali Komissarlığı (UNHCR) tərəfindən 
Azərbaycanda 1465 nəfər (sığınacaq axtaranlar, UNHCR-ın səlahiyyəti çərçivəsində olan 
şəxslər və UNHCR-ın mandatına uyğun qaçqın kimi tanınmış şəxslər) qeydə alınmışdır və 
onlara BMT-in Qaçqınlar üzrəAli Komissarlığının (UNHCR) müdafiə məktubları təqdim 
edilmişdir; 27 nəfərin sığınacaq barədə müraciəti baxılma mərhələsində olmuşdur. Əvvəlki 
illərdə olduğu kimi, qaçqınlar arasında çoxluq təşkil edən üç ən böyük fəal əhali çeçenlər, 
əfqanlar və iranlılar olmuşlar.    
      
Müvəqqəti müdafiə:

 

  Hökumətin qaçqın kimi tanınmayan şəxslərə müvəqqəti müdafiə 
təmin etmək üçün hüquqi mexanizmi yoxdur. Hökumət, qaçqın hesab etdiyi şəxslərə 
UNHCR tərəfindən verilmiş müdafiə məktublarını qəbul etmişdir. Nəticədə UNHCR 
ölkədə onun səlahiyyəti çərçivəsində olan əhali qrupları üçün bütün müdafiə və yardım 
fəaliyyətini göstərməkdə davam etmişdir. Çeçen, əfqan və iranlıların UNHCR tərəfindən 
onun səlahiyyəti çərçivəsində olan şəxslər kimi qeydə alınmasına baxmayaraq, Azərbaycan 
Respublikasının yaşayış, qeydiyyat, qaçqın və məcburi köçkünlərin statusu haqqında 
qanunları polis tərəfindən qeydiyyata alınması tələb olunan və yaşamağa icazəsi olmayan 
bu şəxslərə şamil edilmir. Nə Dövlət Miqrasiya Xidməti tərəfindən qeydə alınmış, nə də ki, 
UNHCR-ın məktubu əsasında müdafiə olunan qaçqınlara qanuni yolla işləməyə icazə 
verilməmişdir.     

Vətəndaşlığı olmayan şəxslər  
  
Vətəndaşlıq ölkə ərazisində doğulmaqla və ya valideynlərin vətəndaşlığı əsasında 
müəyyənləşdirilir. Vətəndaşlığı olmayan statusun alınması üçün müraciət etmək hüququ 
qanunla nəzərdə tutulur. Buna baxmayaraq bəzi şəxslər müraciət etmək üçün tələb olunan 
sənədləri əldə edə bilməmişlər və bu səbəbdən də rəsmi qaydada qeydə alınmamışlar. 
Vətəndaşlıq haqqında qanuna əsasən xaricilər və vətəndaşlığı olmayan şəxslərin 
vətəndaşlıq alması çətindir.  
 
Dövlət Miqrasiya Xidmətinin açıqladığı statistik məlumatlara əsasən ilin sonunda ölkədə 
1776 nəfər vətəndaşlığı olmayan şəxs olmuşdur; buna baxmayaraq UNHCR tərəfindən 177 
nəfər qeydə alınmışdır. Vətəndaşlığı olmayan şəxslərin böyük əksəriyyəti Gürcüstan və 
İrandan olan etnik azərbaycanlılar olmuşlar. QHT-lərin məlumatlarına əsasən çoxlu sayda 
digər vətəndaşlığı olmayan şəxslər də olmuşdur və bu rəqəmlərin yüz və on minlərlə 
olduğu bildirilmişdir.  
 
Bölmə 3. Siyasi hüquqlara hörmət: vətəndaşların öz hökumətlərini dəyişmək hüququ 
 
Vətəndaşların öz hökumətini dinc yolla dəyişmək hüququ konstitusiya və qanunla 



müəyyən edilir. Buna baxmayaraq təcrübədə hökumət seçki prosesinə müdaxilə etməklə 
bu hüququ məhdudlaşdırmağa davam etmişdir. Qanun eyni zamanda müstəqil 
qanunvericilik hakimiyyətinin olmasını da nəzərdə tutur, lakin Milli Məclisin müstəqilliyi 
məhdud səviyyədə olmuş və onun icraedici qanaddan ayrıca müstəqil qanunvericilik 
təşəbbüsü az olmuşdur.    
 
Seçkilər və siyasi iştirak  
  
Son seçkilər:  2010-cu ildə keçirilmiş parlament seçkilərində iqtidar yönlü və müxalifət 
siyasi partiyalarının iştirak etməsinə baxmayaraq bu seçkilər demokratik seçkilərlə bağlı 
bir sıra beynəlxalq standartlara cavab verməmişdir. Yerli və xarici müşahidəçilərin fikrinə 
əsasən çatışmazlıqlara namizədin qərəzli qeydə alınması prosesi, sərbəst toplaşma və ifadə 
azadlığının məhdudlaşdırılması, namizədlərin mediada qeyri-bərabər səviyyədə 
işıqlandırılması və namizədlərə dövlət orqanları tərəfindən qeyri-bərabər münasibət 
göstərilməsi daxil olmuşdur. ATƏT-in müşahidə missiyasının yekun hesabatında qeyd 
olunmuşdur ki, ümumilikdə seçkilər ATƏT-in demokratik seçkilərlə bağlı müəyyən etdiyi 
bir sıra əsas öhdəliklərə və ya yerli qanunvericiliyin əhəmiyyətli elementlərinin tələblərinə 
cavab verməmişdir. Eyni zamanda yerli seçki müşahidəçiləri, namizədlər və onların ailə 
üzvlərinə təzyiqlərin göstərildiyi barədə məlumatlar verilmişdir. Bu cür təzyiqlərə bu 
şəxslərin işdən qovulması və Naxçıvan Muxtar Respublikasında qeydə alınmış döyülmə 
halları daxil olmuşdur.        
 
Keçmiş prezident Heydər Əliyevin oğlu İlham Əliyev 2008-ci ildə keçirilmiş seçkilərdə 
ikinci müddətə seçilmişdir və bu seçkilərin də, müstəqil müşahidəçilər tərəfindən qüsurlu 
olduğu bildirilmişdir.    
   
Siyasi partiyalar:  50 siyasi partiyanın qeydiyyatdan keçməsinə baxmayaraq hakimiyyətdə 
olan Yeni Azərbaycan Partiyası siyasi sistemdə dominantlıq etmişdir. Yerli 
müşahidəçilərin verdikləri məlumata əsasən iqtidar partiyasına üzvlük müəyyən imtiyazlar 
təmin etmişdir, belə ki, dövlət qulluğuna işə qəbul zamanı partiyanın üzvlərinə üstünlük 
verilmişdir. Ölkənin müstəqillik qazanmasından bəri ilk dəfə olaraq 2010-cu ildə 
keçirilmiş parlament seçkilərindən sonra Milli Məclisdə müxalifətin Müsavat və Xalq 
Cəbhəsi partiyalarının üzvləri yer almamışdır.  
 
20 aprel tarixdə Milli Məclis siyasi partiyalar haqqında qanuna siyasi partiyaların dövlət 
tərəfindən maliyyələşdirilməsi, siyasi partiyanın maliyyələşməsinə olan məhdudiyyətlərin 
müəyyən olunmasını nəzərdə tutan dəyişiklikləri əlavə etmişdir və fərdi mənbələrdən 
alınan ianələrin açıqlanması üzrə yeni qaydaları müəyyən etmişdir. Qanun ümumilikdə 



Avropa Şurasının Venesiya Komissiyası tərəfindən qəbul olunsa da, yerli QHT-lər 
dəyişikliklərin siyasi plüralizmə mane olacağını iddia etmişlər.     
 
Digər vətəndaşlarla müqayisədə müxalifət üzvlərinin rəsmən təqib olunması, əsassız həbs 
edilməsi və saxlanılması daha çox baş vermişdir. Müxalifət partiyalarının regional və 
mərkəzi şöbələrinin verdikləri məlumata əsasən Bakıda və Qubada, yerli dövlət orqanları 
çox vaxt müntəzəm keçirilən partiya fəaliyyətlərinin qarşısını almağa cəhd göstərmişlər, 
məsələn, müxalifət partiyalarının toplantı və tədbirlər keçirməsinə icazə verməmək 
məqsədilə restoran sahiblərinə təzyiq etmişlər. Regionlarda fəaliyyət göstərən partiya 
üzvləri çox vaxt toplantının məqsədini gizlətmək məcburiyyətində qalmış və bu cür 
görüşləri ucqar ərazilərdə keçirmişlər. Müxalifət partiyalarının üzvlərinin verdikləri 
məlumata əsasən polis çox vaxt çayxanalarda keçirilən kiçik görüşləri dağıtmış və 
dindirmək məqsədilə iştirakçıları saxlamışdır. Müxalifət partiyalarının ofis icarəyə 
götürərkən üzləşdikləri çətinliklər davam etmişdir, belə ki, verilən məlumatlara əsasən 
əmlak sahibləri rəsmilər tərəfindən onlara təzyiq göstərilməsindən qorxmuşlar; bəzi 
partiyalar rəhbərlərinin mənzillərində fəaliyyət göstərmişlər.  
 
Qadınlar və azlıqların iştirakı

 

:  Milli Məclisdə 19 qadın millət vəkili olmuşdur. Bir nəfər 
qadın nazirlik səviyyəsində vəzifə tutmuşdur. Talış, avar, rus və yəhudi kimi azlıqların 
üzvləri Milli Məclisdə və hökumətdə təmsil olunmuşdur.    

Bölmə 4. Korrupsiya və hökumətdə şəffaflığın olmaması  
  
Dövlət işçilərinin yol verdikləri korrupsiya əməlinə görə qanunla cinayət cəzası nəzərdə 
tutulur. Buna baxmayaraq hökumət bu qanunun tələblərini effektiv şəkildə yerinə 
yetirməmişdir və dövlət qulluğu, hökumətin nazirlikləri və hökumətin ən yüksək 
pillələrində cəzasızlıq şəraitində korrupsiya hallarının geniş yayılması barədə məlumatlar 
verilmişdir. İl ərzində gündəlik həyata təsir edən və hökumət tərəfindən yol verilmiş 
rüşvətxorluq və digər korrupsiya formaları ilə bağlı bir neçə cinayət işi açılsa da, yüksək 
vəzifəli dövlət rəsmilərinin korrupsiya əməlinə görə məhkəməyə cəlb olunması nadir 
hallarda baş vermişdir.     
 
“Transparency International” (Beynəlxalq Şəffaflıq) təşkilatı və digər müşahidəçilər 
korrupsiyanın il ərzində geniş yayıldığını bildirmişlər. Məsələn, tədqiqatçı jurnalist Xədicə 
İsmayılovanın internetdə dərc etdiyi silsilə məqalələrdə Avroviziya mahnı müsabiqəsinin 
keçirilməsi üçün inşa edilmiş konsert binasının, birinci ailənin gizli payının olduğu bir 
subpodratçı tərəfindən tikildiyi bildirilmişdir (bax bölmə 2.a.).     
 
2005-ci il parlament seçkilərində namizəd və keçmiş universitet rektoru Elşad Abdullayev 
sentyabr ayının əvvəlində hökumət rəsmilərinin korrupsiya fəaliyyətində iştirakını nəzərdə 
tutan bir neçə video yazını yaymışdır. Bu video yazılardan birində Abdullayevin 2005-ci il 



parlament seçkilərində namizəd olduğu vaxt həmin dövrdə parlamentin üzvü olmuş Gülər 
Əhmədova və Sevinc Babayeva ilə görüşü təsvir olunur; video yazıda Əhmədovanın hədə 
yolu ilə parlamentdə yer almaq əvəzində 1 000 000 ABŞ dolları almağa cəhd etdiyi 
görünür. Video yazıda Əhmədova və Babayeva, Abdullayevə məlumat verirlər ki, onun 
əvvəl verdiyi 500 000 ABŞ dolları “Ramiz müəllimə” çatdırılmışdır və Abdullayev burada 
Prezident Administrasiyasının rəhbəri Ramiz Mehdiyevə istinad olunduğunu iddia 
etmişdir. Video yazı yayıldıqdan sonra dövlət orqanları Əhmədovaya qarşı cinayət işi 
açdılar, bundan sonra o deputatlıqdan və iqtidarda olan Yeni Azərbaycan Partiyasına 
üzvlükdən çıxarıldı. 27 dekabr tarixdə Sevinc Babayevanın oğlu anasının müəmmalı 
şəraitdə Türkiyədə vəfat etdiyini bildirmişdir. İlin sonunda Babayevanın meyitinin 
yarılması Türkiyə dövlət orqanları tərəfindən həyata keçirilirdi.           
 
İyun ayında Milli Məclis Kommersiya Sirri Haqqında Qanuna müəssisə təsisçilərinin 
adları və səhmdar kapitalına olan investisiyanın məbləğinin ictimaiyyətə açıqlanmasının 
qadağan olunmasını nəzərdə tutan dəyişiklik etmişdir. Tənqidçilər bu dəyişikliyin hökumət 
rəsmilərinin biznes maraqlarının jurnalist tədqiqatı ilə araşdırılmasının qarşısını almaq və 
informasiyanın ictimaiyyətə açıqlanmasının azaldılması məqsədilə edildiyini iddia 
etmişlər.        
 
2011-ci ilin fevral ayında hökumət geniş şəkildə işıqlandırılan antikorrupsiya 
kampaniyasına başladı. Bir çox aşağı və orta səviyyəli məmurlar işdən azad edildi və yerli 
müşahidəçilər hökumət işçilərinin rüşvət almalarının azaldığını bildirdilər. Bu kampaniya 
hökumətin ən yuxarı səviyyələrinə çatmadı və yerli mənbələrin məlumatına əsasən bəzi 
sahələrdə aşağı səviyyəli məmurların rüşvət tələb etməsi davam etmişdir.     
 
İl ərzində rüşvətxorluq və gündəlik həyata təsir edən digər korrupsiya formaları ilə bağlı 
cinayət işləri açılmışdır, lakin buna baxmayaraq korrupsiya ittihamı ilə hər hansı yüksək 
rütbəli məmur məhkəməyə cəlb edilməmişdir.  
 
“Kür” vətəndaş cəmiyyət təşkilatının üzvləri yerli icra hakimiyyəti orqanlarını və 
Fövqəladə Hallar Nazirliyini 2010-cu ildə Sabirabad rayonunda baş vermiş kütləvi 
daşqınlardan əziyyət çəkmiş insanlara dövlət büdcəsindən ayrılmış 460 milyon manatın 
(578 milyon ABŞ dolları) təyinatı üzrə xərclənməsində şəffaflığın olmamasına görə 
günahlandırmağa davam etmişdir. Daşqınlardan əziyyət çəkmiş insanlar bu vəsaitin 
mənimsənildiyini iddia etmişlər. İl ərzində “Kür” vətəndaş cəmiyyətinin dörd nəfər fəalı 
saxta ittihamlarla həbs edilmiş və onlardan ən azı ikisi istintaq təcridxanasında polis 
tərəfindən döyüldüyünü bildirmişdir.     
 
Hüquq mühafizə orqanlarının əməkdaşları arasında korrupsiya problem olmuşdur. 2011-ci 
ilin əvvəlində rüşvət tələb olunması halları azalsa da, sonradan polis yol hərəkəti 
qaydalarının pozulmasına və digər xırda pozuntulara görə saxta, qeyri-rəsmi cərimələr 



tətbiq etmək təcrübəsinə qayıtmış və yerli vətəndaşlardan onlara himayədarlıq etmək 
məqsədilə pul qopartmışdır. Korrupsiya hallarına qarşı mübarizə aparmaq məqsədilə il 
ərzində yol polisi əməkdaşlarının əmək haqları artırılmışdır, lakin digər hüquq mühafizə 
orqanları əməkdaşlarının əmək haqlarının az olması polisdə korrupsiyanın davam etməsinə 
rəvac vermişdir.      
 
Daxili İşlər Nazirliyinin təqdim etdiyi məlumata əsasən il ərzində nazirlik 36 korrupsiya 
halını araşdırmışdır. Nazirlik il ərzində 61 əməkdaşına qarşı korrupsiya halları ilə bağlı yol 
verdikləri pozuntulara görə inzibati tədbirlər görmüş, 36 nəfəri tutduğu vəzifədən azad 
etmiş, 21 nəfərin rütbəsini azaltmış və dörd nəfərə rəsmi xəbərdarlıq etmişdir.      
 
18-35 yaşda olan kişilər üçün hərbi xidmət keçmək mükəlləfiyyəti tətbiq edilir. Fiziki 
qüsurlara görə, məsələn görmə qabiliyyətinin zəif olması səbəbindən hərbi xidmətdən 
möhlət almaq mümkündür. Cəmiyyətdə belə bir inam geniş yayılmışdır ki, hər bir kəs 
rüşvət verməklə hərbi xidmət keçməkdən azad ola bilər. Vətəndaşlar eyni zamanda hesab 
etmişlər ki, kiçik miqdarda rüşvət verməklə daha asan hərbi xidmət keçmə yerlərinə 
göndəriş almaq da mümkündür.      
 
Fərdlərin və təşkilatların hökumətlə bağlı olan informasiyanı əldə etmək hüququ qanunla 
nəzərdə tutulur, lakin buna baxmayaraq hökumət çox vaxt buna icazə verməmişdir. 
İnformasiya əldə etmək üçün müxtəlif nazirliklərin hər birinin ayrıca qaydaları olsa da, 
onlar müntəzəm şəkildə bu müraciətlərə rədd cavabı vermiş və müvafiq informasiyaya 
malik olmadıqlarını bildirmişlər. Fərdi şəxslərin bu cür imtina halına qarşı məhkəməyə 
müraciət etmək hüquqları vardır, lakin ümumilikdə məhkəmələr nazirliklərin qərarlarını 
dəstəkləmişlər.   
 
Bölmə 5. İddia edilən insan haqlarının pozulması hallarının beynəlxalq və 
qeyri-hökumət təşkilatları tərəfindən araşdırılmasına hökumətin münasibəti  
 
İnsan haqları üzrə bir sıra yerli və beynəlxalq qruplar ümumilikdə hökumətin 
məhdudiyyəti olmadan fəaliyyət göstərmiş, insan haqları məsələləri ilə bağlı araşdırmalar 
aparmış və əldə etdikləri nəticələri nəşr etmişlər. Hökumətin insan haqlarının müdafiəsi ilə 
məşğul olan bəzi QHT-lərlə əlaqə saxlamasına və onların sorğularına cavab verməsinə 
baxmayaraq, bəzən hökumət insan haqları sahəsində fəaliyyət göstərən digər QHT-ləri və 
fəalları tənqid etmiş və qorxutmuşdur. Ədliyyə Nazirliyi müntəzəm şəkildə, əsassız olaraq 
insan haqlarının müdafiəsi ilə məşğul olan bəzi QHT-ləri qeydiyyatdan keçirməkdən 
imtina etmişdir. Məsələn, nazirlik bir qayda olaraq adlarında “insan haqları”, 
“demokratiya”, “institut” və “cəmiyyət” olan QHT-lərin qeydiyyatla bağlı müraciətlərinə 
rədd cavabı vermişdir. Bu cür imtina hallarına etiraz edən bir çoxları məhkəmə vasitəsilə 
öz istədiklərinə nail olmuşlar və ən azı iki belə iş İnsan Hüquqları üzrə Avropa 
Məhkəməsinə təqdim edilmişdir. Qeydiyyat prosesini monitorinq edən yerli QHT-lərin 



hesablamalarına əsasən qeydiyyatdan keçməmiş təxminən 1,000 QHT olmuşdur. İl ərzində 
Ədliyyə Nazirliyi tərəfindən 172 QHT qeydiyyata alınmışdır. 
 
İl ərzində bir sıra QHT-lər onların fəallarına qarşı təzyiqlərin davam etdiyini bildirmişlər.  
Bəzi QHT-lər mülkiyyət sahiblərinə əmlakı onlara icarəyə verməmək üçün təzyiqlər 
edildiyini bildirmişlər. Digərləri isə hakimiyyət orqanlarının göstərdikləri təzyiq 
nəticəsində hotellərin konfrans otaqlarını onlara icarəyə verməkdən imtina etdiklərini qeyd 
etmişlər. Ağır sənədləşmə tələbləri bəzi QHT-lərin qeydiyyatsız və müdafiəsiz qalmasına 
səbəb olmuşdur.        
 
Dekabr ayının sonunda hökumət, Demokratiya Naminə İncəsənət adlı insan haqlarının 
müdafiəsinə həsr olunmuş kampaniyanın ABŞ-Britaniya həm-təşkilatçısı Birləşmiş 
Krallıqda məzuniyyətdə olarkən onun yaşama statusunu ləğv edərək Azərbaycana 
qayıtmasına mane olmuşdur. Hökumətin bu addımının onun insan haqlarının müdafiəsinə 
həsr olunmuş fəaliyyəti və Demokratiya Naminə İncəsənət kampaniyasında iştirakı ilə 
əlaqəli olduğu bildirilir.   
  
İl ərzində dövlət şurası tərəfindən 348 QHT-yə dəstək məqsədilə 2.31 milyon manat (2.9 
milyon ABŞ dolları) vəsait ayrılmışdır. Bu QHT-lərin əksəriyyətinin hökumət yönümlü və 
ya siyasi cəhətdən bitərəf olduğu bildirilsə də, hökuməti tənqid edən bəzi QHT-lərə də 
qrantlar verilmişdir.   
 
2 iyul tarixdə Prezident Administrasiyası 100-dən çox vətəndaş cəmiyyətinin, o cümlədən 
hökuməti sərt tənqid edən bəzi təşkilatların nümayəndələri ilə, onların şikayətlərini 
dinləmək və dialoq təklif etmək məqsədilə böyük və barışıq xarakterli görüş keçirmişdir. 
İlin sonunda hökumət vəd verdiyi növbəti toplantını hələ də keçirməmişdir.     
 
2 avqust tarixdə Ədliyyə Nazirliyi, Milli Demokratiya İnstitutunun (MDİ) qeydiyyatını 
təsdiq etmişdir. Nazirlik 2011-ci ilin mart ayında MDİ-na fəaliyyətini dayandırmaq barədə 
göstəriş vermişdir, lakin 2011-ci ilin sentyabr ayında qeydiyyat müraciəti tamamlandıqdan 
sonra təşkilata fəaliyyətini bərpa etməyə icazə vermişdir. Bununla belə Ədliyyə Nazirliyi 
2011-ci ilin mart ayında “Human Rights House” (İnsan Hüquqları Evi) təşkilatına 
fəaliyyətini dayandırmaq barədə göstəriş verdikdən sonra il ərzində təşkilata öz fəaliyyətini 
bərpa etməyə icazə verməmişdir. İnsan Hüquqları Evi təşkilatı 2007-ci ildən bəri 
qeydiyyatdan keçmişdir.       
 
2011-ci ilin avqust ayında üç QHT-in, o cümlədən Sülh və Demokratiya İnstitutunun Bakı 
şəhərində fəaliyyət göstərdiyi bina, hakimiyyət orqanları tərəfindən uçurulmuşdur. 
İnstitutun rəhbəri və binanın sahibi olan tanınmış insan haqları müdafiəçisi Leyla Yunus 
bunun hökumət tərəfindən onu fəaliyyətinə görə cəzalandırma məqsədilə edildiyini və il 
ərzində dövlət orqanları tərəfindən ona təzminat verilmədiyini bildirmişdir.      



 
BMT və digər beynəlxalq qurumlar:  Hökumət ümumilikdə BQXK, eləcə də BMT 
nümayəndəlikləri və ATƏT kimi beynəlxalq humanitar təşkilatlara siyasi məhbus hesab 
edilən şəxslərlə görüşmək üçün məhdudiyyətsiz imkan yaratsa da, il ərzində dövlət 
orqanları Avropa Şurasının siyasi məhbuslar üzrə məruzəçisi Kristof Strasserə viza 
verməkdən imtina etmişdir.     
 
Hökumətin insan haqları üzrə qurumları

 

:  Vətəndaşlar dövlət və ya fərdi şəxslər 
tərəfindən yol verilmiş insan haqlarının pozulması zamanı İnsan Hüquqları üzrə 
Ombudsman Elmira Süleymanovaya və ya Naxçıvan Muxtar Respublikasının İnsan 
Hüquqları üzrə Ombudsmanı Ülkər Bayramovaya müraciət edə bilərlər. Ombudsman bir 
ildən çox müddəti keçmiş pozulma halı ilə bağlı müraciətləri, anonim şikayətləri və ya 
məhkəmə tərəfindən baxılan işləri qəbul etməyə bilər. İnsan haqlarını müdafiə edən 
QHT-lər Ombudsman Aparatını müstəqil fəaliyyət göstərmədiyinə görə tənqid etmişlər.   

İl ərzində Ombudsman Aparatına 12 470 şikayət daxil olmuşdur ki, bu da 2011-ci ildə 
qəbul edilmiş 12 680 şikayətdən 1.7 faiz azdır. Əksər şikayətlər əsasən üç qrup üzrə daxil 
olmuşdur - mülkiyyət hüquqları (18 faiz), qanunla müəyyən olunmuş hüquqlar (13 faiz) və 
sosial təminatlar (8 faiz) üzrə daxil olmuşdur. Milli Məclis və Ədliyyə Nazirliyində 
fəaliyyət göstərən insan haqları üzrə bölmələr də şikayətlərə baxmış, araşdırmalar aparmış 
və müvafiq dövlət qurumlarına tövsiyələr vermişlər. Xarici İşlər Nazirliyinin nəzdindəki 
İnsan Haqları Şöbəsinin rəsmiləri narahatlıq doğuran məsələləri müzakirə etmək üçün 
diplomatik nümayəndəliklərlə görüşlər keçirmişlər.   
 
Bölmə 6. Ayrı-seçkilik, cəmiyyətdə zorakılıq və insan alveri  
  
İrqi, cinsi, fiziki qüsur, dil və ya sosial status zəminində ayrı-seçkilik qanunla qadağan 
olunsa da, hökumət təcrübədə heç də hər zaman bu qadağalara hörmət etməmiş və ya 
qanunun tələblərini səmərəli şəkildə həyata keçirməmişdir.  
 
Qadınlar  
  
Zorlama və ailə-məişət zorakılığı:  Zorlanma qanuna zidd əməl hesab olunur və 15 il 
maksimum azadlıqdan məhrum etmə ilə cəzalandırılır. Daxili İşlər Nazirliyinin verdiyi 
məlumata əsasən 19 zorlama halı, 12 zorlamaya cəhd, dörd cinsi xarakterli zorakılıq və 
azyaşlı şəxsə qarşı bir cinsi zorakılıq halı baş vermişdir.  
 
İl ərzində Milli Məclisin qadın üzvləri və Ailə, Qadın və Uşaq Problemləri üzrə Dövlət 
Komitəsinin Sədri məişət zorakılığına qarşı mübarizə istiqamətindəki fəaliyyətlərini 
artırmışlar. Məişət zorakılığı problemlərinin mediada işıqlandırılması da, bu problemlə 



bağlı maarifləndirmə işlərinin artmasına səbəb olmuşdur. Qanun məişət zorakılığı ilə bağlı 
şikayətlərin araşdırılması üçün çərçivəni, məhkəmə qadağalarının qəbul olunması prosesini 
müəyyən edir və qurbanlar üçün sığınacaq və reabilitasiya mərkəzinin yaradılmasını tələb 
edir. Məişət zorakılığının qarşısının alınması haqqında qanunu tənqid edənlərin fikrinə 
görə dəqiq icra mexanizmlərinin olmaması qanunun effektivliyini azaltmışdır. Qanunun 
mövcud olunmasına baxmayaraq qadınlara qarşı zorakılıq, o cümlədən məişət zorakılığı 
halları problem olaraq qalmışdır.    
 
Kənd yerlərində qadınlar ərləri və ya digərləri tərəfindən zorakılığa məruz qaldıqları halda 
hüquqlarını effektiv şəkildə müdafiə edə bilməmişlər. Məsələn, 27 iyun tarixdə Bakının 
yaxınlığındakı qəsəbədə aralarında baş vermiş münaqişə nəticəsində Fikrət Cabbarov 
küçənin ortasında arvadının başını kəsmişdir. İnsidentdən əvvəl Cabbarovun arvadının 
üzləşdiyi zorakılıq halı ilə bağlı yerli polis məntəqəsinə şikayət etdiyi, lakin ona hər hansı 
köməklik göstərilmədiyi bildirilmişdir.         
 
Bakı şəhərində fəaliyyət göstərən qadınların böhran mərkəzi Sülh və Demokratiya İnstitutu 
ilə əlaqəli şəkildə qadınlara pulsuz tibbi, psixoloji və hüquqi yardım göstərmişdir. Mərkəz 
eyni zamanda Qafqaz regionunda gender zorakılığı və insan alverinə qarşı mübarizə 
sahəsində beynəlxalq donorların maliyyə dəstəyi ilə həyata keçirilmiş bir sıra layihələrdə 
də iştirak etmişdir.   
 
Seksual qısnama:  Seksual qısnama qanunla qadağan olunsa da, hökumət qanunun bu 
tələbini çox nadir hallarda həyata keçirmişdir. Daxili İşlər Nazirliyi 36 seksual qısnama 
halının baş verdiyini bildirmişdir. Ailə, Qadın və Uşaq Problemləri üzrə Dövlət Komitəsi 
qadın problemləri sahəsində əhəmiyyətli fəaliyyət göstərmişdir, o cümlədən seksual 
qısnama və məişət zorakılığı problemlərinin maarifləndirilməsi məqsədilə bir sıra 
konfranslar təşkil etmişdir.   
 
Reproduktiv hüquqlar:  Cütlüklər və fərdi şəxslərin öz uşaqlarının sayını, doğuşlar 
arasındakı fasilə müddətini və uşaq dünyaya gətirmə vaxtını sərbəst şəkildə müəyyən 
etmək hüququ vardır. İnformasiya əldə etmək imkanı yaradılmışdır, ailələr və fərdi şəxslər 
hər hansı ayrı-seçkilik, məcburiyyət və zorakılıq olmadan reproduktiv qərarlar qəbul edə 
bilmişlər. Hamiləliyin qarşısının alınması üçün vasitələr geniş yayılsa da, demoqrafik 
araşdırmalar bu vasitələrdən istifadə səviyyəsinin aşağı olduğunu göstərmişdir. Doğuş 
zamanı peşəkar xidmət, eləcə də doğuşdan əvvəl, mamalıq və doğuş sonrası yardım 
mümkün olmuşdur. Cinsi yolla keçən infeksion xəstəliklərin diaqnozunun təyin olunması 
və müalicəsi üçün qadınların və kişilərin bərabər imkanları olmuşdur. Mədəni, tarixi və 



sosial-iqtisadi amillərə əsaslanan patriarxal normalar bəzi hallarda qadınların reproduktiv 
hüquqlarını məhdudlaşdırmışdır.        
 
Ayrı-seçkilik:  Əslində qadınların kişilərlə bərabər hüquqları təsbit olunsa da, sosial 
ayrı-seçkilik problem olmuşdur. Ölkənin regionlarındakı ənənəvi sosial normalar və 
iqtisadi inkişafın geridə qalması, qadınların iqtisadi sahədə olan rolunu məhdudlaşdırmağa 
davam etmişdir və qadınların gender ayrı-seçkiliyi səbəbindən öz qanuni hüquqlarını tələb 
etməkdə çətinlik çəkdikləri barədə məlumatlar verilmişdir. Yüksək vəzifəli işlərdə, o 
cümlədən biznes sahəsindəki yüksək vəzifələrdə qadınlar daha az təmsil olunmuşlar. Yerli 
QHT-in verdiyi məlumata əsasən qadınların orta əmək haqqı kişilərin orta əmək haqqının 
təxminən 70 faizinə bərabər olmuşdur.   
 
Gender əsasına gələcək uşağın cinsiyyətinin müəyyən olunması

 

:  Avropa Şurası 
Parlament Assambleyasının 2011-ci ilin sentyabr ayında yayığı hesabata əsasən 
Azərbaycanda doğulmuş uşaqların gender əmsalına görə hər yeni doğulan 100 qız uşağına 
112 oğlan uşağı düşür. Ailə, Qadın və Uşaq Problemləri üzrə Dövlət Komitəsi cinsinə görə 
hamiləliyin süni şəkildə pozulması ilə bağlı maarifləndirmə kampaniyasını həyata 
keçirdiyini bildirmişdir.     

Uşaqlar  
 
Doğuşun qeydiyyatı:  Vətəndaşlıq ölkə ərazisində doğulmaqla və ya valideynlərin 
vətəndaşlığı əsasında müəyyənləşdirilir. Xəstəxana və ya klinikalarda baş tutmuş 
doğuşların qeydiyyatı müntəzəm şəkildə həyata keçirilmişdir. Buna baxmayaraq bəzən 
evdə baş tutmuş doğuşların (məsələn, qaraçı ailələri və ya iqtisadi çətinlik çəkənlər) 
qeydiyyatı aparılmamış və vətəndaşlığı olmama halı uşaqlar üçün problem olmuşdur. 
Daxili İşlər Nazirliyi və Ədliyyə Nazirliyi bu cür uşaqları insan alverinə qarşı həssas əhali 
qrupu kimi müəyyən etdikdən sonra sənədi olmayan uşaqların qeydiyyata götürülməsi 
sahəsində əvvəlki illərdə əldə olunmuş tərəqqini davam etdirmişdir.        
 
Təhsil

 

:  17 yaşına qədər təhsil icbari, pulsuz və ümumi olsa da, yoxsul kənd yerlərində 
yaşayan böyük ailələr bəzən oğlan uşaqlarının təhsilinə daha böyük önəm vermiş və qız 
uşaqlarını evdə işləmək üçün saxlamışlar. Bəzi kasıb ailələr məktəbə getmək əvəzinə 
uşaqlarını işləməyə və ya dilənçiliyə məcbur etmişlər. Küçə uşaqları ilə işləyən və Bakı 
şəhərində fəaliyyət göstərən bir QHT-in verdiyi məlumata əsasən oğlanlar və qızlar küçə 
dilənçiliyi və fahişəliyi ilə məşğul olmuşlar.  

Uşaq zorakılığı:  Daxili İşlər Nazirliyinin verdiyi məlumata əsasən il ərzində yetkinlik 
yaşına çatmamış şəxslərin zorlanması ilə bağlı iki hal, azyaşlılara qarşı bir cinsi zorakılıq 



halı, 109 yetkinlik yaşına çatmamış şəxslərlə cinsi əlaqədə olma və dörd azyaşlı şəxslə 
əxlaqsız davranma halları baş vermişdir. Uşaqların cinsi istismar və dilənçilik məqsədilə 
insan alverinə cəlb edildikləri barədə məlumatlar verilmişdir. Yetkinlik yaşına çatmamış 
şəxslə cinsi əlaqədə olma “18 yaşına çatmış şəxsin 16 yaşına çatmamış şəxslə cinsi əlaqədə 
olması və yaxud ona qarşı cinsi xarakterli digər hərəkətlər etməsi” kimi müəyyən edilir və 
bu əmələ görə üç ilə qədər azadlıqdan məhrum etmə cəzası müəyyən edilir.       
 

Erkən nikah:  Qanuna əsasən 18 yaşına çatmış hər hansı bir qız qanuni yolla ərə gedə 
bilər və yerli icra hakimiyyətinin icazəsi ilə 17 yaşında ailə qura bilər. Qanunda oğlanların 
18 yaşında ailə qura bilmələri qeyd olunur. Qafqaz Müsəlmanları Ruhani İdarəsi 2002-ci 
ildə fitva verərək 18 yaşda ailə qurulmasının mümkün olduğunu bildirmişdir, lakin bu 
fitvanın dini qaydalar əsasında (kəbin və yaxud kəbin-namə) ailə quranlara o qədər də 
təsiri olmamışdır.      
    

QHT-lərin verdikləri məlumata əsasən erkən nikahların sayı artmağa davam etmişdir. 
Dinin tələblərinə uyğun formada nikah bağlamaqla ərə getmiş qızlar xüsusi narahatlıq 
doğurmuşdur, belə ki, bu kimi hallar hökumətin nəzarətindən kənarda olmuşdur və 
boşanma zamanı arvada onun statusunun tanınması hüququnu verməmişdir. “Qadınlar 
Arasında Həmrəylik” İctimai Birliyi tərəfindən verilmiş məlumata əsasən bir çox hallarda 
kişilər özlərinin azyaşlı arvadlarını Azərbaycanda qoyaraq işləmək üçün Rusiyaya 
getmişlər. 
 
Uşaqların cinsi istismarı:  Pornoqrafiya qanunla qadağan edilmişdir və onun istehsalı, 
yayılması və ya reklam edilməsinə görə üç ilədək azadlıqdan məhrum etmə cəzası 
müəyyən olunmuşdur. Azyaşlıların fahişəliyə (hər hansı azyaşlıya qarşı əxlaqsız davranış) 
cəlb edilməsinə görə üç ildən beş ilədək azadlıqdan məhrum etmə cəzası nəzərdə tutulur, 
lakin buna baxmayaraq zorakılıq kimi ağırlaşdırıcı amillərin olması mümkün hökmün beş 
ildən səkkiz ilə qədər artmasına səbəb ola bilər. Daxili İşlər Nazirliyi tərəfindən verilmiş 
məlumata əsasən il ərzində pornoqrafik materialların qeyri-qanuni yayılması üzrə bir hal 
və azyaşlıların fahişəliyə cəlb edilməsi üzrə iki hal baş vermişdir.       
 
Məcburi köçkün uşaqlar:  Qaçqın və məcburi köçkün uşaqların böyük əksəriyyəti aşağı 
həyat səviyyəsi şəraitində yaşamışlar. Bəzi hallarda bu uşaqların məktəbə getmək 
imkanları olmamışdır. Hökumətin verdiyi məlumata əsasən il ərzində əsasən mənzil 
şəraitinin, səhiyyə və təhsil xidmətlərinin yaxşılaşdırılması məqsədilə məcburi köçkünlərə 
sərf olunmuş yardım 517 milyon manata (650 milyon ABŞ dolları) bərabər olmuşdur. 
Hökumət bəyan etmişdir ki, əvvəlki beş il ərzində məcburi köçkünlərə 3.9 milyard manat 



(4.9 milyard ABŞ dolları) vəsait xərclənmişdir.   
 
Beynəlxalq uşaq oğurluğu

 

:  Ölkə, Beynəlxalq Uşaq Oğurluğunun Vətəndaş-Hüquqi 
Tərəfləri üzrə 1980-ci ildə qəbul edilmiş Haaqa Konvensiyasına qoşulmamışdır. 

Anti-semitizm  
  
Ölkədə yaşayan 15 000-20 000 nəfərdən ibarət yəhudi icmasına qarşı anti-semit 
hərəkətlərlə bağlı etibarlı məlumat olmamışdır.  
 
İnsan alveri  
  
Bax: Dövlət Departamentinin www.state.gov/j/tip internet səhifəsində yerləşdirilmiş İnsan 
Alveri Haqqında Hesabatı.    
  
Fiziki qüsurlu şəxslər  
  
Fiziki, hissi, zehni və əqli qüsuru olan şəxslərə qarşı məşğulluq, təhsil, hava nəqliyyatı və 
ya digər nəqliyyat vasitəsindən istifadə, səhiyyə və ya digər dövlət xidmətlərinin təminatı 
zamanı ayrı-seçkiliyə yol verilməsi qanunla qadağan edilsə də, hökumət bu müddəaların 
effektiv şəkildə həyata keçirilməsini təmin etməmişdir. Məşğulluq sahəsində ayrı-seçkilik 
problem olaraq qalmışdır. Geniş yayılmış düşüncəyə əsasən fiziki qüsurlu uşaqlar 
xəstədirlər və onlar digər uşaqlardan ayrılmalı və xüsusi müalicə mərkəzlərinə 
yerləşdirilməlidirlər. Cəmiyyətdəki bu cür qavrayışları dəyişmək və fiziki qüsurlu 
uşaqların cəmiyyətə təkrar inteqrasiyasına kömək etmək məqsədilə bir sıra beynəlxalq və 
yerli QHT-lər təhsil kampaniyaları həyata keçirmişlər.  
 
Fiziki qüsurlu şəxslərin ictimai və ya digər binalara girişini, informasiya və ya rabitə 
vasitələrinə çıxışını təmin edən qanunlar qəbul edilməmişdir və bu cür insanların bir çox 
tikililərə daxil olması mümkün olmamışdır.  
 
Əqli və digər qüsuru olan şəxslər üçün ayrılmış müəssisələrdə göstərilən qayğının 
səviyyəsi fərqli olmuşdur, bəzilərində adekvat qulluq və qayğı göstərilsə də, digərlərində 
müvafiq sanitar şəraitin və qidalanmanın təmin olunması üçün səriştəli baxıcıların sayı, 
avadanlıq və təchizat lazımı səviyyədə olmamışdır.  
 
Səhiyyə Nazirliyi və Əmək və Əhalinin Sosial Müdafiəsi Nazirliyi fiziki qüsurlu şəxslərin 
hüquqlarının müdafiə olunmasına cavabdehdir.  
 
Milli/irqi/etnik azlıqlar  
  

http://www.state.gov/j/tip/�


Ölkədə yaşayan təxminən 20 000-30 000 nəfər erməni mənşəli vətəndaşlar tarixən 
məşğulluq, mənzil təminatı və sosial xidmətlər sahəsində ayrı-seçkilikdən şikayət etmişlər. 
Etnik erməni mənşəli vətəndaşlar çox vaxt pasportlarında qanuni yolla dəyişiklik etdirərək 
özlərinin etnik mənsubiyyətlərini dəyişdirmişlər. İl ərzində ermənilərə qarşı hər hansı 
zorakılıq halı barədə məlumat verilməmişdir.  
 
Bəzi qruplar ayrı-ayrı hallarda ayrı-seçkilik hallarının baş verdiyini, onların öz ana 
dillərində dərs demək imkanlarının məhdudlaşdırıldığını və yerli dövlət orqanları 
tərəfindən incidildiklərini bildirmişlər. Bu qruplara cənubda talışlar, şimalda ləzgilər, 
Məhsəti türkləri və kürdlər daxil olmuşdur.   
 
Seksual oriyentasiya və cinsi mənsubiyyətə görə cəmiyyətdə pis rəftar, ayrı-seçkilik və 
zorakılıq hərəkətləri   
 
Ayrı-seçkilik əleyhinə olan qanunvericilikdə lesbiyan, gey (homoseksual), biseksual və 
transseksuallar (LGBT) xüsusi olaraq sadalanmır. Seksual oriyentasiya və cinsi 
mənsubiyyət zəminində dözümsüzlük problem olaraq qalmışdır. Yerli QHT-in verdiyi 
məlumata əsasən seksual oriyentasiya zəminində fərdi şəxslərə qarşı polis qəddarlığının 
baş verdiyi bir sıra hallar olmuşdur. Bu cür davranışlara görə məsuliyyət daşıyanlar dövlət 
orqanları tərəfindən araşdırılmamış və ya cəzalandırılmamışdır. Yerli QHT-in verdiyi 
məlumata əsasən il ərzində LGBT şəxslərə qarşı polis tərəfindən 70 reyd keçirilmişdir.    
 
LGBT şəxslər cəmiyyətin qınaq hədəfi olmaqdan, qisas yaxud repressiv təqibdən qorxaraq 
hüquq-mühafizə orqanlarına rəsmi şikayət verməkdən imtina etməyə davam etmişlər. Gey 
və Lesbiyanların Beynəlxalq İnsan Hüquqları Komissiyası adlı QHT-in verdiyi məlumata 
əsasən ölkənin gey əhali qrupu “görünməzlik həddinə qədər qorxudulmuşdur”.  
 
LGBT problemləri, o cümlədən HİV/QİÇS xəstəliyinin qarşısının alınması, hüquqi 
məsləhətin verilməsi, psixoloji yardım və maarifləndirmə işlərinin həyata keçirilməsi 
istiqamətində bir QHT fəaliyyət göstərmişdir. QHT onun fəaliyyətinə qarşı hər hansı rəsmi 
təqibin baş vermədiyini bildirmişdir.     
 
LGBT şəxslərə qarşı cəmiyyətdə qərəzli mövqe göstərilmişdir. Hər hansı işçinin seksual 
oriyentasiyasına görə işdən çıxarılması qeyri-qanuni hesab olunduğuna görə, LGBT 
şəxslərin verdikləri məlumata əsasən işə götürənlər onları işdən qovmaq üçün digər 
səbəblər tapmışlar. Səhiyyə xidmətlərinin təminatda olan ayrı-seçkilik də problem 
olmuşdur. Cəmiyyətdə geniş yayılmış mənfi rəyə əsaslanaraq, iqtidar yönümlü etirazçılar 
bir məqamda müxalifət liderinin gey olduğunu iddia etməklə onu ləkələməyə cəhd 
göstərmişlər (bax bölmə 2.b.). 
 
Cəmiyyətdə digər zorakılıq və ya ayrı-seçkilik halı  



  
HİV/QİÇS daşıyıcılarına qarşı cəmiyyətdə zorakılıq və ya ayrı-seçkilik hallarının baş 
verməsi barədə məlumat verilməmişdir.  
 
Bölmə 7. İşçi hüquqları  
  
a. Birləşmə azadlığı və kollektiv sövdələşmə hüququ 

Qanun, o cümlədən müvafiq təlimatlar və qanunvericilik aktları sərbəst birləşmə 
azadlığını, o cümlədən həmkarlar ittifaqlarının yaradılması hüququnu müəyyən edir. 
Hərbçilər və polisin həmkarlar ittifaqına qoşulması qadağan edilmişdir. Qanun eyni 
zamanda rəhbər işçilərin həmkarlar ittifaqına qoşulmasını qadağan edir, lakin çox vaxt 
həmkarlar ittifaqına üzvlük haqları sənaye sahələrində fəaliyyət göstərən dövlət 
müəssisələrinin rəhbərlərinin əmək haqqından avtomatik olaraq çıxılmışdır. Qanun 
həmkarlar ittifaqlarına hökumətin müdaxiləsi olmadan öz fəaliyyətlərini həyata keçirməyə 
icazə verir. Əksər işçilərin tətil keçirmək hüququ qanunla nəzərdə tutulmuşdur. Tətil 
keçirilməsinin qadağan edildiyi işçi kateqoriyalarına aşağıdakılar daxildir: icraedici və 
qanunvericilik orqanlarının yüksək vəzifəli şəxsləri, hüquq-mühafizə orqanlarının 
əməkdaşları, məhkəmə işçiləri, yanğınsöndürənlər, səhiyyə, elektrik enerjisi, su təchizatı, 
telefon, dəmir yolu və hava nəqliyyatı sahələrinə nəzarət işçiləri. İctimai nəqliyyatın işini 
pozan tətilçilər üç ilədək azadlıqdan məhrum etmə cəzasına məhkum edilə bilər. Tətilçilərə 
qarşı işdən qovma və ya yeni işçi ilə əvəz etmə kimi cəzalandırma tədbirlərinin görülməsi 
qanunla qadağan edilir. Qanun işçilərin kollektiv şəkildə sövdələşmək hüququnu nəzərdə 
tutur, lakin buna baxmayaraq həmkarlar ittifaqları əmək haqqı dərəcələri və iş şəraiti ilə 
bağlı səmərəli danışıqlar apara bilməmişlər, çünki əksər dövlət müəssisələrini hökumət 
tərəfindən təyin edilmiş rəhbərlər idarə etmişlər və bütün hökumət işçilərinin əmək haqları 
hökumət tərəfindən təyin olunmuşdur. Həmkarlar ittifaqı ilə bağlı olan fəaliyyətinə görə 
işdən qovulmuş işçilərin işinə bərpa edilməsi qanunla tələb olunur. Yerli QHT-in verdiyi 
məlumata əsasən əksər böyük şirkətlər işçiləri qısa-müddətli müqavilə əsasında işlərinə 
bərpa etmişlər. Həmkarlar ittifaqlarının siyasi fəaliyyətlə məşğul olmaları qanunla qadağan 
edilmir. Həmkarlar ittifaqlarının siyasi partiyalarla birləşməsi və ya onlardan maliyyə 
vəsaitləri almasına məhdudiyyətlər vardır, lakin bununla belə bu tələbə bərabər şəkildə 
əməl olunmamışdır.    
   

Əmək qanunvericiliyi bütün işçilərə və müəssisələrə şamil edilsə də, hökumət ikitərəfli 
razılaşmaların şərtlərini müzakirə edə bilər və bu da çoxmillətli şirkətləri dövlətin əmək 
qanunvericiliyinin tələblərindən azad olunması ilə nəticələnir. Məsələn, hökumət və 
çoxmillətli enerji şirkətləri arasında imzalanmış Hasilatın Pay Bölgüsü Sazişləri (PSA) 



işçinin həmkarlar ittifaqında iştirakını nəzərdə tutmur. Əmək təşkilatları və yerli QHT-lərin 
verdikləri məlumata əsasən bu şirkətlərin bəziləri işçilərin həmkarlar ittifaqı yaratmasına 
mane olmuş və bəzi istisnalar olsa da, PSA əsasında fəaliyyət göstərən şirkətlərin 
işçilərinin çoxu həmkarlar ittifaqının üzvü olmamışlar. “British Petroleum” Şirkəti 
tərəfindən işə götürülmüş işçilər həmkarlar ittifaqı yaratmışlar, lakin xüsusilə üçüncü ölkə 
subpodratçılarının fəaliyyət göstərdikləri digər çoxmillətli korporasiyalarda vəziyyət daha 
pis olmuşdur.  
 

Azərbaycan Həmkarlar İttifaqı Konfederasiyası (AHİK) ölkədə fəaliyyət göstərən yeganə 
həmkarlar ittifaqları konfederasiyasıdır. AHİK müstəqil təşkilat kimi qeydiyyatdan keçsə 
də, bəzi işçilər bu təşkilatın hökumətlə sıx bağlı olduğunu hesab etmişlər.  
 

Həmkarlar ittifaqı yaratmaq hüququna və həmkarlar ittifaqının fəaliyyətlərinə bəzi 
məhdudiyyətlər qoyulmuşdur. Həmkarlar ittifaqlarının çoxu müstəqil olmamışlar. Bəzi, 
jurnalistlərin həmkarlar ittifaqları istisna olmaqla, onların böyük əksəriyyəti hökumətlə sıx 
bağlı olmuşdur. Yerli və beynəlxalq QHT-lərin bildirdiyinə görə əksər sənaye sahəsində 
çalışan işçilərin çoxu öz hüquqlarını bilməmişlər və şikayət edəcəkləri halda 
cəzalandırılmaqdan qorxmuşlar. Bu daha çox dövlət sektorunda çalışan işçilərə şamil 
edilmişdir.   
 
Kollektiv əmək sazişləri çox vaxt formal olaraq imzalanmış və həyata keçirilməmişdir. 
Üzv təşkilatlara yeganə çıxışı olan AHİK-ın verdiyi məlumata görə Konfederasiya ilin 
əvvəlində 26 sahədə çalışan 1 600 000 üzvü təmsil etmişdir. Əgər hər hansı müəssisə 
AHİK-ın üzvü deyilsə bu zaman məsuliyyət Əmək və Əhalinin Sosial Müdafiəsi 
Nazirliyinin üzərinə düşür. AHİK tərəfindən verilmiş məlumata əsasən il ərzində 
Konfederasiyaya 149 174 müraciət daxil olmuşdur və onlardan 98.6 faizi öz həllini 
tapmışdır. Konfederasiyanın 670 nəfərin işdən çıxarıldığına görə şikayət etməsinə kömək 
etdiyi və onlardan 172 nəfərin öz işinə bərpa edildiyi bildirilir. Hər il AHİK, Nazirlər 
Kabineti və Sahibkarlar Konfederasiyası ilə üçtərəfli saziş imzalayır. Formal iqtisadiyyatda 
üstünlük təşkil edən dövlət müəssisələrinin çoxu işçilərin əmək haqlarından üzvlük haqqı 
tutmuş, lakin bu üzvlük haqları həmkarlar ittifaqlarına çatmamışdır. Neftçilərin həmkarlar 
ittifaqları üçün toplanılmış üzvlük haqqının dörddə biri rəsmən işəgötürənlər tərəfindən 
ittifaqın fəaliyyəti üçün “inzibati xərclərə” çıxılmışdır. Bundan əlavə şəffaflığın olmaması 
üzvlük haqlarının necə xərclənməsi barədə hər hansı dəqiq fikir söyləməyi qeyri-mümkün 
etmişdir. Həmkarlar ittifaqları və üzvlərinin onlardan tutulmuş bu vəsaitlərin xərclənməsini 
araşdırmaq imkanları olmamışdır. İşə götürənlərin kollektiv sövdələşmə prosesinə mane 
olması qanunla qadağan edilir, lakin buna baxmayaraq işə götürənlər subpodratçılarla 
müqavilə imzalamaqla və qısa-müddətli əmək müqavilələri bağlamaqla kollektiv 



sövdələşməni məhdudlaşdırmışlar.               
 
Neft və Qaz Sənayesi İşçilərinin Həmkarlar İttifaqına üzvlük, Dövlət Neft Şirkətinin 65 
200 işçisi üçün məcburi olmuşdur və onların həmkarlar ittifaqına üzvlük haqqı (hər bir 
işçinin əmək haqqının 2 faizi) əmək haqlarından avtomatik olaraq çıxılmışdır.  
 
b. Məcburi və ya icbari əməyin qadağan edilməsi  

Müharibə şəraiti və ya hər hansı hökumət orqanının nəzarəti altında məhkəmə qərarının 
icra olunması halları istisna olmaqla məcburi və ya icbari əmək, qanunla qadağan edilir. 
Bu sahədə müəyyən irəliləyişlərin olduğu deyilsə də, yerli QHT-lər ümumilikdə hökumətin 
qanunun tələblərini effektiv şəkildə yerinə yetirmədiyini hesab etmişlər. İl ərzində Daxili 
İşlər Nazirliyinin İnsan Alverinə Qarşı Mübarizə İdarəsi tərəfindən tikinti sahələrində və 
kənd təsərrüfatı sektorunda yoxlamalar həyata keçirilmiş və cinayət məcəlləsinin insan 
alverinə cəlb edilməklə məcburi əməyə cəlb etmə maddəsi ilə iki cinayət işi açılmışdır, hər 
iki iş ilin sonunda baxılma mərhələsində olmuşdur.      

Eyni zamanda bax: Dövlət Departamentinin www.state.gov/j/tip internet səhifəsində 
yerləşdirilmiş İnsan Alveri Haqqında Hesabatı.    

 
c. Uşaq əməyinin qadağan edilməsi və minimum məşğulluq yaş həddi 
 

Minimum məşğulluq yaş həddi işin növündən asılı olmuşdur. Bir çox hallarda qanun 
uşaqların 15 yaşdan sonra işləməsinə icazə verir, 14 yaşında olan uşaqlar ailə bizneslərində 
və ya valideynlərinin razılığı ilə gündüz saatlarında, məktəbdən sonra, onların sağlamlığına 
təhlükə törətməyən işlərdə çalışa bilərlər. 16 yaşına çatmamış uşaqlar həftədə 24 saatdan 
çox çalışa bilməzlər, 16 və 17 yaş arasında olan uşaqlar isə həftədə 36 saatdan çox çalışa 
bilməzlər. 18 yaşına çatmamış uşaqların çətin və təhlükəli iş şəraitində çalışması qanunla 
qadağan edilir və uşaqların çalışmasının qadağan edildiyi xüsusi işlər və sahələr qanunla 
müəyyənləşdirilir, bura daxildir zəhərli maddələrlə və yer altında olan işlər, gecə 
saatlarında, mədənlərdə, gecə klublarında, barlarda və ya spirtli içkilərin verildiyi digər 
müəssisələrdə olan işlər. Uşaq əməyini müəyyən edən qanunların tələblərinin icrasına 
nəzarət Əmək və Əhalinin Sosial Müdafiəsi Nazirliyi tərəfindən həyata keçirilir. Nazirlik 
tərəfindən il ərzində yoxlamalar həyata keçirilsə də, yerli QHT, monitorinq fəaliyyətinin 
gücləndirilməsinə ehtiyac olduğunu bildirmişdir.   

İl ərzində uşaq əməyinə dair qanunların tələblərinin pozulması ilə bağlı bir neçə şikayət 
halları olmuşdur. İki yerli QHT-in verdiyi məlumata əsasən pambıq istehsalının kəskin 
şəkildə aşağı düşməsi bu sektorda çalışan uşaqların sayının azalmasına səbəb olmuşdur. 

http://www.state.gov/j/tip/�


Bundan əlavə, hökumət bir QHT-in müşayiəti ilə araşdırma aparmış və müəyyən etmişdir 
ki, pambıq sahələrində uşaq əməyindən istifadə edilməmişdir. Əksəriyyəti qaraçılardan 
ibarət olmaqla uşaqların dilənçilik məqsədilə insan alverinə cəlb edildikləri barədə yerli 
QHT tərəfindən məlumat verilmişdir.    
 
d. Məqbul iş şəraiti  

Minimum aylıq əmək haqqı 93.50 manat (117.58 ABŞ dolları) olmuşdur. İl ərzində orta 
aylıq yoxsulluq həddi 95 manat (119.47 ABŞ dolları) olmuşdur, bu hədd müəyyən 
kateqoriyalar - əmək qabiliyyətli insanlar üçün 102 manat (128.27 ABŞ dolları), 
təqaüdçülər üçün 72 manat (90.54 ABŞ dolları) və hər bir uşaq üçün 76 manat (95.57 ABŞ 
dolları) həddində müəyyən edilmişdir. Cinsindən, yaşından və ya digər təsnifatdan asılı 
olmayaraq bərabər işə görə bərabər ödəniş qanunla tələb olunur.    
  

Qanunla 40 saatlıq iş həftəsi nəzərdə tutulur, maksimum gündəlik iş növbəsi 12 saatdır. 
Təhlükəli işlərdə çalışan işçilər həftədə 36 saatdan çox işləyə bilməzlər. Nahar və istirahət 
müddətləri qanunla tələb edilir ki, bunlar da əmək müqavilələri və kollektiv əmək sazişləri 
əsasında müəyyən olunur. Yerli şirkətlərin qanunla tələb olunan artıq iş saatına görə ödəniş 
edib-etməməsi məlum olmasa da, ümumilikdə beynəlxalq şirkətlər bu tələbə əməl etmişlər. 
İş saatlarından artıq davam edən məcburi işə qadağa qoyulmamışdır. Buna baxmayaraq 
əksər şəxslər hökumətin əmək müqavilələri və ya əmək qanunvericiliyinin tələblərinin 
yerinə yetirilmədiyi qeyri-rəsmi iqtisadiyyatda yarım-ştat vəzifələrdə çalışmışlar.     
 

Xarici və yerli işçilərin hüquqlarının bərabər olması qanunla nəzərdə tutulur. Buna 
baxmayaraq insan haqlarının müdafiəsi üzrə yerli qruplar, o cümlədən neft sektorunda 
çalışanların hüquqlarının müdafiəsi üzrə fəaliyyət göstərən Neftçilərin Hüquqlarının 
Müdafiəsi Təşkilatı adlanan QHT bildirmişdir ki, xüsusilə xarici neft şirkətləri olan 
işəgötürənlər çox vaxt xarici və yerli işçilərə bərabər münasibət göstərməmişlər. Xarici 
neft şirkətlərinin yerli işçiləri çox vaxt daha aşağı əmək haqqı almış və əmək müqaviləsi və 
tibbi xidmət olmadan işləmişlər.   
 

Sağlamlıq və təhlükəsizlik standartları qanunla müəyyən olunsa da, hökumət tərəfindən iş 
şəraitinin yoxlanılması fəaliyyəti zəif və səmərəsiz olmuşdur və standartlara geniş 
miqyasda məhəl qoyulmamışdır. AHİK əmək və ticarət haqqında təlimatların tələblərinə 
əməl olunmasını, o cümlədən təhlükəsizlik və sağlamlıq şəraitinin təmin olunmasına 
nəzarət etmişdir. AHİK, Rusiya və Gürcüstandan olan əmək miqrantlarının hüquqlarının 



müdafiəsi və iş şəraitinin təhlükəsizliyinin təmin olunması istiqamətində Rusiya və 
Gürcüstanın dövlət orqanları ilə yaxşı əməkdaşlıq etdiyini bildirmişdir. Qeyr-rəsmi 
iqtisadiyyatda və təhlükəli sahələrdə çalışan işçilərin əmək hüquqlarının təmin olumasına 
Əmək və Əhalinin Sosial Müdafiəsi Nazirliyi və Daxili İşlər Nazirliyi tərəfindən nəzarət 
edildiyi bildirilsə də, bir sıra QHT-lər daha hərtərəfli yoxlamaların aparılmasına ehtiyac 
olduğunu qeyd etmişlər.      
 

Neftçilərin Hüquqlarının Müdafiəsi Təşkilatının verdiyi məlumata əsasən il ərzində neft 
sənayesi sahəsində, iş yerində 13 ölüm halı (2011-ci ildə bu göstərici 23 olmuşdur) baş 
vermişdir və xəsarət barədə 59 şikayət daxil olmuşdur. Müavinətlərin verilməməsi barədə 
isə 46 şikayət daxil olmuşdur.   
 

AHİK tərəfindən verilmiş məlumata əsasən il ərzində istehsalatda 52 xəsarət və 24 ölüm 
halı baş vermişdir və ölüm hallarından 10-u neft və enerji sektorlarında qeydə alınmışdır.  
Yerli QHT-in hesablamasına əsasən istehsalatda 82 ölüm halı baş vermişdir ki, bunlardan 
36 hal tikinti sektorunun payına düşür. AHİK və Əmək və Əhalinin Sosial Müdafiəsi 
Nazirliyinin əməkdaşları tərəfindən iş yerlərində, xüsusilə tikinti, enerji və neft 
sektorlarında yoxlamalar həyata keçirilmiş və əmək şəraitinin yaxşılaşdırılması ilə bağlı işə 
götürənlərə tövsiyələr verilmişdir.    

 


